
Ágrip 

Í almennum hluta Aðalnámskrár leikskóla frá 2011 er gerð grein fyrir sex 

grunnþáttum og eru lýðræði og mannréttindi þar á meðal. Þættirnir ná til 

inntaks starfshátta og námsumhverfis og eiga að stuðla að samfellu í 

skólakerfinu. Það er því ákveðin áskorun fyrir skóla að mæta þessum 

grunnþáttum og stuðla að því að þeir verði fléttaðir inn í skólastarfið. Því má 

ætla að hlutverk og viðhorf kennara teljist mikilvæg og að skilningur þeirra á 

undirstöðuatriðum lýðræðis sé til staðar. 

Markmið rannsóknarinnar er að kanna sýn leikskólakennara á lýðræði í 

leikskóla og að kanna hvernig leikskólakennarar telji að efla megi 

lýðræðislegar aðferðir í leikskóla. 

Rannsóknin fór fram í lok árs 2015 og var gagna aflað með viðtölum. 

Tekin voru viðtöl við átta brautskráða kennara frá Háskólanum á Akureyri og 

Kennaraháskóla Íslands. 

Rannsóknin var eigindleg og voru tekin fjögur einstaklingsviðtöl og eitt 

rýnihópaviðtal. Meginniðurstöður rannsóknarinnar eru þær að sýn 

leikskólakennara á lýðræði í leikskóla er að kennurum fannst merking 

lýðræðis felast í því að virðing væri borin fyrir skoðunum og rétti barnanna 

og hlustað væri á þau. Þá fannst kennurunum að leggja þyrfti áherslu á 

samræðu og samvinnu bæði í samskiptum við börn og fullorðna. 

Leikskólakennararnir sem þátt tóku í rannsókninni töldu að eftir því sem 

viðhorf kennara til lýðræðis væri ríkara leiddi það af sér fjölbreyttari og 

lýðræðislegri kennsluhætti. Kennararnir litu svo á að þeirra hlutverk væri að 

hugsa verkefnin út frá börnunum og hlusta á þau, hvetja þau til að taka þátt 

og efla frumkvæði þeirra og sjálfstæði. 

Fram kemur að flestir kennararnir töldu kennsluaðferðir sínar vera 

fjölbreyttar en sumir voru óöruggir og skorti sjálfstraust til að auka lýðræðið í 

barnahópnum. Mörgum þeirra fannst lýðræðisleg vinnubrögð kalla á flóknar 

aðgerðir og má ætla að það hafi með marga samverkandi þætti að gera og 

einn af þeim snúi að viðhorfi kennaranna gagnvart lýðræði. 

 

 





 

Abstract 

There are six fundamental pillars that are listed in the general outline of the 

early education national curriculum from 2011. Democracy and human rights 

are among those. Those six principles are applied to both the work 

environment and work practices in order to create a seamless educational 

experiences. Weaving those basic principles into the education can be 

challenging for individual schools and teachers. It can therefore be presumed 

that the teachers’ role and their knowledge of basic democratic principles is 

of vital importance. 

In this research my aim is to investigate preschool teacher’s attitude 

towards democracy in early education settings. I will look at how they 

perceive democratic teaching methods can be used in early education.  

This qualitative research was conducted 2015 and I used semi open 

interviews to as a way to gather data. I conducted four individual interviews 

and a one focus group. My participants were eight early childhood teachers 

that had graduated from the University of Akureyri and the Iceland 

University of Education.  

The main research outcomes are that the teachers view democratic 

methods in early education as the practice of listening to children and 

respecting their opinions and their rights. The teachers expressed the need for 

ongoing consultation and collaboration with both children and adults. My 

interviewes felt a deeper understanding of democratic teaching principles led 

to more creative and democratic teaching methods. They also saw their role 

as putting themselves in the children’s shoes by using the children’s 

perspective when giving them assignments or tasks to do. The teachers 

stressed the need to listen to the children, encourage them to participate and 

to foster independence and initiative.  

Most of the sample described their teaching methods as creative and 

varied but a few expressed lack of confidence in using democratic teaching 

methods in their work. Many felt that incorporating democratic teaching 

methods into their practice was complicated and that complex processes were 



 

needed. This may be due to multiple variables including the individual’s own 

views on democratic practices. 

1. Inngangur 

Aukin áhersla var lögð á lýðræði í nýjum aðalnámskrám leik-, grunn- og 

framhaldsskóla á Íslandi 2011. Í almennum hluta Aðalnámskrár leikskóla er 

gerð grein fyrir kjarna menntastefnunnar sem sett er saman úr sex 

grunnþáttum og eru lýðræði og mannréttindi þar á meðal. Þar er tekið fram að 

það skipti miklu máli að rækta hin lýðræðislegu viðhorf og að styrkja 

einstaklinga í því að verða virkir og hæfir í lýðræðissamfélagi (Mennta- og 

menningarmálaráðuneyti, 2011, bls. 5). Lýðræði og mannréttindi eru því eitt 

af því sem okkur kennurum er ætlað að sinna í starfi okkar og ætti því að vera 

mikilvægt að kennarar aðlagi starfshætti sína að því.  

Þegar höfundur kynntist lýðræðislegum aðferðum í leikskóla kviknaði hjá 

honum brennandi áhugi á að kynnast þeim nánar. Að mati höfundar hefur 

honum fundist kennarar oft á tíðum taka fram fyrir hendur barnanna og hlusta 

þá ekki nægjanlega á það sem þau eru að segja og meta því og skilgreina 

upplifanir barnanna út frá sínum eigin forsendum en ekki þeirra. Í framhaldi 

af þessari upplifun sinni ákvað höfundur að rannsaka sýn leikskólakennara á 

lýðræði í leikskóla. 

Í Lögum um leikskóla nr. 90/2008 kemur fram að starfshættir skulu 

mótast af lýðræðislegu samstarfi, umburðarlyndi og kærleika, umhyggju og 

virðingu fyrir manngildi hvers og eins. Í verkefninu er ætlunin að rýna í 

starfshætti með þessi atriði í huga. Það er því ásetningur höfundar að þessi 

rannsókn stuðli að því að skólastarfið miði að virkri þátttöku nemenda í 

lýðræðissamfélagi innan skólans. Stuðst er við kenningar Johns Dewey um 

lýðræði í skólastarfi og kenningar Berit Bae um viðurkennandi samskipti því 

þær falla vel að þeim hugmyndum sem fram koma um lýðræði í nýrri 

menntastefnu frá árinu 2011 og verða niðurstöðurnar skoðaðar í ljósi þeirra. 

1.1 Aðdragandi verkefnisins 

Höfundur starfaði sem deildarstjóri í leikskóla í Noregi á árunum 2011–2012. 

Þar var lögð áhersla á að efla þátttöku barna, sjálfstæði og hæfni þeirra í 

samskiptum.  

Daglegt líf barna í leikskólanum gekk út á það að bæta möguleika þeirra 

til aukinna áhrifa og þátttöku og að þau legðu sitt af mörkum í starfinu út frá 

eigin getu. Kennararnir stuðluðu að því að börnin fengju að reyna á hæfni, 

færni og getu í aðstæðum í leikskólanum. Hlutverk kennaranna var því að 

beita lýðræðislegum uppeldis- og kennsluaðferðum þar sem barnið væri 

virkur þátttakandi í eigin námi. Það var því upplifun höfundar að þetta kallaði 

á að umhverfi leikskólans væri skipulagt með lýðræði og þátttöku barna í 

huga og það krefðist tíma og útsjónarsemi leikskólakennara. Eins og fram 

hefur komið var á þessum sama tíma (2011) aukin áhersla lögð á lýðræði og 

mannréttindi í nýrri Aðalnámskrá leikskóla á Íslandi. 

Réttindi barna hafa lengi verið hugðarefni höfundar og var þetta ár mjög 

lærdómsríkur tími. Eftir þessa reynslu taldi hann sig hæfari og færari í að 

skapa tækifæri fyrir börnin til þátttöku í leikskólanum og til að öðlast aukinn 

þroska á eigin forsendum. Í kjölfarið kviknaði áhugi á að gera enn betur og 

varð það kveikjan að þessari rannsókn. 

1.2 Markmið rannsóknarinnar og 

rannsóknarspurningin 

Markmiðið með rannsókninni er að skilja betur sýn leikskólakennara á 

lýðræði í leikskóla og hvernig þeir telji að hægt sé að auka möguleika og 

tækifæri barna til þátttöku í lýðræðislegum aðferðum í leikskólastarfi.  

Rannsóknarspurningin er: Hver er sýn leikskólakennara á lýðræði í 

leikskólum? Viðbótarspurning er: Hvernig telja leikskólakennarar að efla 

megi lýðræðislegar aðferðir í leikskóla? 

1.3 Helstu hugtök rannsóknarinnar 

Lýðræði (e. democracy). Í rannsókninni er stuðst við skilning Dewey‘s á 

lýðræði. Dewey skilgreinir lýðræði sem samfélag fólks sem býr yfir trausti og 

sameiginlegum skilningi og sem trúir á rétt allra til að tilheyra og taka þátt í 

sameiginlegum skuldbindingum (Kristín Dýrfjörð, 2006). Hann telur að 

lýðræði sé ekki eingöngu þátttaka í kosningum og að kjósa til þings heldur að 

hvort sem er í skólastarfi eða á öðrum vettvangi sé einkenni lýðræðis að taka 

skynsamlegar ákvarðanir hverju sinni (Dewey, 1916, bls. 115). 

Þátttaka (e. participation). Í þessari rannsókn er stuðst við kenningar Berit 

Bae (2006, bls. 8) um þátttöku. Þar er átt við þátttöku barna í 

leikskólastarfinu. Bae skilgreinir þetta hugtak á þann veg að þá sé hlustað á 

börnin, þau finni að rödd þeirra sé tekin alvarlega og að þau hafi áhrif í 

samfélaginu á málefni er varða þau sjálf. 

Viðhorf (e. attitude). Í íslenskri orðabók er hugtakið viðhorf skilgreint sem 

álit, skoðun eða afstaða (Íslensk orðabók. M-Ö, 2002, bls. 1742). Í 

rannsókninni er átt við álit, skoðun eða afstöðu leikskólakennara til 

leikskólastarfs.  

Samskipti (e. communication). Í rannsókninni er átt við viðurkennandi 

samskipti samkvæmt Bae. Í viðurkennandi samskiptum líta börn og 

leikskólakennarar á hvert annað sem jafngilda einstaklinga sem bera virðingu 

hver fyrir öðrum (Bae, 1996, bls. 147).  

Kennsluaðferð (e. teaching methods). Ingvar Sigurgeirsson (1999, bls. 9) 

hefur skilgreint hugtakið kennsluaðferð á þann veg að vísað sé til þess 

hvernig kennari hagar kennslu sinni í tengslum við nemendur og það 

námsefni sem kenna skal. Í rannsókninni er átt við kennsluaðferð 

leikskólakennara.  

1.4 Uppbygging ritgerðar 

Uppbygging ritgerðarinnar er með þeim hætti að á eftir inngangi kemur 

fræðilegur kafli en þar er fjallað um fræðilegan grunn rannsóknarinnar og þá 

hugmyndafræði sem hún byggir á.  

Í þriðja kaflanum er gerð grein fyrir rannsóknaraðferðinni, þátttakendum í 

rannsókninni og markmiðum hennar. Einnig kemur fram hvernig staðið var 

að gagnaöflun og úrvinnslu gagna. Sagt er frá tilskildum leyfum og fjallað 

um siðferðisleg atriði.  

Í fjórða kafla er fjallað um helstu niðurstöður og þær kynntar og í fimmta 

kaflanum eru umræður sem tengdar eru svörum við rannsóknarspurningunum 

og fræðilegri umfjöllun. Í lokin er samantekt þar sem fram eru settar ályktanir 

sem dregnar eru af niðurstöðunum. 

Í ritgerðinni eru orðin leikskólakennari og kennari notuð jöfnum höndum.  

2. Fræðilegur bakgrunnur 

Hér er fyrst gerð grein fyrir rannsóknum á þessu sviði og síðan verður 

kenningargrunni rannsóknarinnar gerð skil.  

2.1 Fyrri rannsóknir 

Niðurstöður fjölda rannsókna benda til þess að viðhorf kennara til skólastarfs 

séu einn helsti mótunarþáttur í starfi þeirra. Sú hugmyndafræðilega sýn sem 

kennarar hafa tileinkað sér hafi áhrif á það hvernig þeir kenna og koma fram 

við börn (Jóhanna Einarsdóttir, 2008, bls. 24). Fram kom í rannsókn Hrannar 

Pálmadóttur og Þórdísar Þórðardóttur (2007, bls. 127) á uppeldissýn 

starfsfólks leikskóla, að hugmyndir starfsfólks um samskipti og 

kennsluaðferðir breyttust og urðu lýðræðislegri við aukna þekkingu 

starfsfólks á starfinu. Kennsluaðferðir urðu barnmiðaðri og lýðræðislegri. 

Þessar niðurstöður samræmast því sem kemur fram í niðurstöðum rannsóknar 

Jóhönnu Einarsdóttur (2001, bls. 160–161) um að viðhorf kennara birtist í 

athöfnum þeirra og orðum og speglist í leikskólastarfinu. Kristín Dýrfjörð 

(2006) gerði rannsókn á viðhorfum leikskólakennara til lýðræðis í skólastarfi. 

Þar kom fram að í augum leikskólakennara væri lýðræði að virðing væri 

borin fyrir náunganum og hlustað væri á viðkomandi. Leikskólakennurunum 

fannst þeir vera mikilvægar fyrirmyndir og töldu þeir sig þurfa að huga vel að 

því hvernig þeir töluðu við börnin og samstarfsfólkið. Þegar 

leikskólakennararnir voru spurðir að því í hverju hugtakið lýðræði fælist þá 

svöruðu þeir því að það væri sá réttur sem meirihlutinn hefði til 

ákvarðanatöku og að stjórna með kosningu. Í rannsókn Ingimars Ólafssonar 

Waage (2012, bls. 65) á viðhorfi grunnskólakennara til lýðræðis kom fram að 

algengast var að lýðræði væri lagt að jöfnu við jafnrétti og þar á eftir komu 

mannréttindi.  

Rannsóknir á starfsháttum leikskólakennara hér á landi sýna fram á að 

þeir leggi aðaláherslu á umönnunarhlutverk sitt, þá að börnin séu ánægð í 

leikskólanum og að þeim líði vel (Kristín Dýrfjörð, 2006; Jóhanna 

Einarsdóttir, 2001, bls. 160; Arna H. Jónsdóttir, 2001, bls. 54).  

Í rannsókn Önnu Magneu Hreinsdóttur (2009, bls. 221–222) á fjórum 

íslenskum leikskólum kemur fram að börnunum fannst þau litlu ráða í 

leikskólanum. Það sem er athyglisvert við þá rannsókn er að í öllum 

leikskólunum var lögð áhersla á sjálfstæði barna.  

Meginniðurstöður í doktorsritgerð Guðrúnar Öldu Harðardóttur á 

námstækifærum barna benda til að um samhangandi áhrifaþætti í 

námsumhverfi barna sé að ræða. Námstækifæri þeirra ráðist mikið af 

viðhorfum kennaranna. Að viðhorf kennara stýri gjörðum þeirra sem hafi í 

kjölfarið mótandi áhrif á hugmyndir barnanna um sig sjálf og möguleika sína 

til virkrar þátttöku í eigin námi til að öðlast trú á eigin getu (Guðrún Alda 

Harðardóttir, 2014, bls. 5).  

Roger Hart þróaði með sér greiningarlíkan sem hann kynnti í kringum 

1980. Þar kynnti hann hugmyndir sínar um þátttökustiga ætlaðan börnum. 

Þátttökustiginn skiptist í átta þrep en samkvæmt þeim snúa fyrstu fjögur lítið 

að þátttöku barna og ákvarðanataka þeirra er lítil. Þátttakan eykst síðan eftir 

því sem ofar kemur í stiganum og áttunda og síðasta þrepið felur í sér 

frumkvæði barna og sameiginlega ákvarðanatöku. Samkvæmt því hafa börnin 

frumkvæði, en sameiginleg ákvarðanataka liggur hjá börnum og fullorðnum 

(Guðrún Alda Harðardóttir og Baldur Kristjánsson, 2013, bls. 3). Í rannsókn 

Guðrúnar Öldu Harðardóttur (2014, bls. 18) var þátttaka barna greind út frá 

þátttökustiga Harts, en ekki er vitað til þess að slík rannsókn hafi verið gerð 

áður hér á Íslandi. Niðurstöðurnar bentu til ríkrar þátttöku barna en það sem 

skorti samkvæmt þátttökustiganum var það sem flokka mátti undir 8. þrep 

stigans. 

Jenni Elina Salminen (2013, bls. 77–78) gerði rannsókn á framlagi 

kennara til þátttöku barna í fjórum finnskum leikskólum. Þar voru skoðaðar 

helstu aðferðir kennaranna til að auka þátttöku barna í námi. Niðurstöðurnar 

leiddu í ljós að kennararnir notuðu einna helst þá aðferð að ræða við börnin 

og voru börnin hvött til að segja skoðun sína og hugmyndir þeirra voru 

ræddar. Þeir notuðu umræður til að búa til reglur í hópnum og til að komast 

að samkomulagi. Rannsóknin leiddi í ljós að lykillinn að þátttöku barna fólst 

í næmni kennarans og virkni hans. 

Í rannsókn Sonju Sheridan og Pramling Samuelsson (2001, bls. 178–179) 

á leikskólastarfi í tíu sænskum og tíu þýskum leikskólum kemur fram að þeir 

skólar þar sem börn gátu haft áhrif á ákvarðanir í skólastarfinu komu best út 

og þóttu bera af í gæðum. Að mati barnanna fengu þau að ákveða meira 

heima fyrir en í leikskólanum sem þótti á annan bóginn vísbending um 

lágmarksgæði í leikskólanum. Þrátt fyrir að það sé erfiðara að vinna með 

þátttöku barna í leikskólanum en heima fyrir, þar sem barnið þarf ekki eins 

mikið að deila hlutum með öðrum, er það meginhlutverk kennara að stuðla að 

lýðræðislegum vinnubrögðum og skapa tækifæri til þess. 

Í rannsókn Örnu H. Jónsdóttur (1999) kemur fram að kröfur starfsfólks, 

stjórnenda og leikskólastjóra um möguleika til persónulegrar þróunar og 

aukinnar hæfni voru áberandi sterkar. Í nýlegri rannsókn Eddu Valsdóttur 

(2014, bls. 75) á viðhorfi skólastjórnenda og kennara til lýðræðislegra 

starfshátta og á því hvernig samskiptum þeirra við nemendur og börn væri 

háttað kom í ljós að stjórnendum fannst lýðræðislegir starfshættir stuðla að 

því að kennararnir urðu sjálfstæðari. Það hefði góða áhrif á starfshætti og að 

stjórnendur og kennarar legðu sig fram um að hlusta eftir sjónarmiðum og 

röddum barna með því að halda reglulega fundi með þeim. 

Eins og fram hefur komið sýna niðurstöður fjölda rannsókna að í 

skólastarfi séu viðhorf kennara sterkur áhrifavaldur á starfshætti skóla og má 

ætla að tengsl stjórnanda og starfsmannahóps sé einnig áhrifaríkur þáttur þar 

sem ætlast er til ákveðinna áhrifa stjórnanda í samræmi við tilgang starfsins. 

2.2 Hugmyndafræði John Dewey um lýðræði í 

skólastarfi 

John Dewey (1859–1952) var bandarískur heimspekingur og uppeldis-

frömuður og er hann talinn vera einn áhrifamesti menntunarfræðingur 

Bandaríkjanna á fyrri hluta 20. aldar (Gunnar Ragnarsson 2000, bls. 14). Eitt 

af því sem Dewey er þekktur fyrir er áhersla hans á að nám sé samofið því að 

hafast eitthvað að, að gera eitthvað. Ef rýnt er í þessi orð með lýðræði og 

menntun að leiðarljósi og í anda hugsunar Dewey krefst hið lýðræðislega 

samfélag þess að borgararnir séu virkir, annars eru þeir ekki að nýta sér kosti 

samfélagsins (Ólafur Páll Jónsson, 2010, bls. 35–36). 

Í bók Dewey, Lýðræði og menntun, fjallar hann um lýðræði í skólastarfi. 

Að hans mati er lýðræði ekki eingöngu þátttaka í kosningum og að kjósa til 

þings (Dewey, 1916, bls. 115). Dewey lagði áherslu á það sem hann nefndi 

samfélagshverfa menntun. Innan veggja skólans skilgreindi hann hugtakið 

sem smækkaða mynd samfélagsins (Dewey, 2000a, bls. 13).  

Dewey áleit að fólk sem byggi við lýðræðislegt stjórnarfar lifði auðugra 

og betra lífi en fólk sem byggi við annað stjórnarfar. Með menntun öðlaðist 

fólk frelsi. Það væri ekki nægjanlegt að sneiða fram hjá öllu því sem leiddi til 

öfundar hjá börnum eða að komast hjá því að kenna þeim um styrjaldir. 

Menntun væri partur af félagslegri færni og þátttöku fólks í samfélögum 

(Dewey, 1966, bls. 12, 98). Dewey taldi að menntun gæti stuðlað að því að 

fólk byggi við betri lífsgæði og að fólk í lýðræðislegum samfélögum sýndi 

meiri samstöðu (Dewey, 1966, bls. 81). Hann taldi að samfélög þar sem 

þátttaka borgaranna væri byggð á jafnréttisgrundvelli og þar sem ólíkir hópar 

gætu haft áhrif væru lýðræðisleg. Í þannig samfélögum yrði að leggja áherslu 

á félagsleg samskipti og einstaklingsmiðað nám (Dewey, 1966, bls. 99). 

Dewey sagði að með lýðræðislegu skólastarfi yrðu nemendur 

áhugasamari, þar yrði hlustað á þá því gert væri ráð fyrir því að þeir hefðu 

áhrif á umhverfi sitt (Dewey, 1916, bls. 100, 115). Hugmyndin um lýðræði er 

oft ekki talin vera einföld og liggur ekki alltaf ljóst fyrir við hvað er átt þegar 

talað er um lýðræðislegt skólastarf (Ólafur Páll Jónsson og Þóra Björg 

Sigurðardóttir, 2012, bls. 13). 

Dewey taldi að hlutverk kennara væri að skapa námsumhverfi þar sem 

börnin geta nýtt fyrri reynslu til að efla þekkingu sína og áframhaldandi 

þroska, því hann beindi sjónum að því að börnin skapi eigin færni út frá 

námsumhverfi sínu (Dewey, 2000a, bls. 37–38). 

Að mati Dewey eru viðhorf einstaklinga svo inngróin að þau eru partur af 

persónuleikanum og tengjast öllum athöfnum hans. Dewey taldi nauðsynlegt 

að fólk væri lýðræðislegt í eðli sínu til að skapa samfélag sem byggði á 

lýðræðislegum gildum (Ólafur Páll Jónsson, 2010, bls. 28–29). Dewey 

(2000b, bls. 6, 15–16) sagði að börn lærðu með því að framkvæma og hefur 

oft verið vitnað til hans með þeim fleygu orðum learning by doing. Hann 

sagði að börn ættu að vera virk og skapandi en ekki bara að sitja kyrr og 

hlusta. 

2.3 Kenningar Berit Bae um samskipti barna og 

fullorðinna 

Berit Bae er lektor í uppeldisfræði við Háskólann í Osló og hefur um langt 

skeið helgað sig menntun leikskólakennara í Noregi. Hún hefur unnið að 

fjölda rannsókna á samskiptum milli fullorðinna og barna í leikskólum. Hún 

hefur sett fram hugmyndir um grundvallaratriði sem þurfa að vera til staðar í 

uppbyggjandi samskiptum við börn (Bae, 2004, bls. 3).  

Kenningar Bae um styðjandi umhverfi í leikskóla einkennast af 

viðurkennandi tengslum og að kennararnir beri virðingu fyrir skoðunum 

barnsins með það að markmiði að það nái að þróa hugmyndir sínar og 

sjálfsmynd (Bae, 1996, bls. 10). Hún telur að kennarar eyði allt of miklum 

tíma í að búa til kerfisbundið dagskipulag fremur en að beina sjónum að 

barninu sem einstaklingi og styðja við þroska þess og upplifun í daglegu lífi 

(Bae, 1996, bls. 145). 

 Bae skilgreindi samskipti kennara og barna á tvo mismunandi vegu: 

Þröngt sjónarhorn – Þá stýrir kennarinn samskiptunum. Kennarinn spyr 

börnin spurninga sem einungis er hægt að svara játandi eða neitandi. 

Áherslan er lögð á að börnin fylgi reglum og kennarinn hefur mikil afskipti af 

samskiptum barnanna með því að leiðrétta þau. Með því að stjórna börnunum 

á þennan hátt þá er komið í veg fyrir að þau eigi frumkvæði í leik og starfi 

(Bae, 2009, bls. 397–398). Þessi skilgreining svipar til þess sem flokkað er 

undir 1.–4. þrep í þátttökustiga Harts þar sem þátttaka barna í ákvarðanatöku 

er lítil.  

Vítt sjónarhorn – Snýr að því að börnin fái meira frelsi til að tjá skoðanir 

sínar, tilfinningar og hugsanir. Þau fá meira um það að segja hvað þau vilja 

gera í leikskólanum og kennarinn er mun virkari þátttakandi í starfinu með 

börnunum (Bae, 2009, bls. 397–398). Þessi skilgreining svipar til áttunda 

þreps í þátttökustiga Harts en þar hafa börnin frumkvæði og sameiginleg 

ákvarðanataka liggur hjá fullorðnum og börnum. 

Í rannsóknum sínum gengur Bae út frá ákveðnum hugtökum sem geta 

varpað ljósi á það sem gerist í samskiptum milli fullorðinna og barna og 

hvaða afleiðingar viðbrögð hinna fullorðnu hafa á sjálfsmynd og líðan 

barnanna. Þessi hugtök eru viðurkennandi tengsl, nálægð, staðfesting, 

skilgreiningarvald og ígrundun (Bae, 2004, bls. 3). 

Viðurkennandi tengsl 

Með því að hlusta á börn og skoða tjáningu þeirra erum við opin fyrir hvert 

öðru. Það snýst um að heyra ekki einungis orðin heldur skynja einnig hvað 

einstaklingurinn er í raun að reyna að segja og heyra það sem er raunverulega 

verið að segja. Bae segir viðurkennandi samskipti vera mjög mikilvæg því 

hún telji þau vera stóran áhrifavald fyrir þróun sjálfsmyndar. Hún segir að 

samskipti teljist ekki viðurkennd ef annar aðilinn telji sig minni máttar. 

Viðurkennandi samskipti verða að byggja á jafnrétti milli fullorðinna og 

barna. Þetta getur reynst mörgum erfitt því einstaklingar hafa tilhneigingu til 

þess að heyra einungis það sem þeir vilja heyra. Það sem sagt er með orðum 

getur haft í för með sér margs konar birtingarmyndir í líkamstjáningu 

barnsins. Til dæmis með tungumálinu, athöfnum og teikningum. 

Leikskólakennarinn fær vitneskju um viðhorf og tilfinningar barnsins með 

því að skoða mismunandi tjáningarform þess. Réttur barnsins er að hafa sína 

eigin upplifanir og reynslu og þó að fullorðnir einstaklingar skilgreini þær 

ekki sem réttar hefur barnið rétt á að hafa sínar skoðanir (Bae, 1996, bls. 

146–147). Bae segir að ef vilji kennara til sveigjanleika og víðsýni sé fyrir 

hendi upplifi börnin að það sem þau hafa fram að færa hafi merkingu og að 

þau finni að þau geti tjáð sig án þess að verða fyrir niðurlægingu. Í þessu felst 

það að hinn fullorðni leyfi barninu að vera sérfræðingur í eigin lífi, setji sig í 

spor barnsins og hlusti á það (Bae, 1996, bls. 246–147; Bae, 2004, bls. 6–7). 

Viðurkenning er ekki það sama og að vera sammála eða að umbera, heldur 

það að finna það sem gerist innra með manneskjunni í samskiptum (Bae, 

1996, bls. 146–147). 

Nálægð  

Nálægð er hægt að skilgreina sem ferli þar sem viðkomandi tekur ákvörðun 

um að nálgast ákveðna einstaklinga eða einstakling. Kennarar þurfa að vera 

með opinn huga, vilja og löngun til að kynnast börnunum án þess að mynda 

sér skoðanir eða verða fyrir áhrifum vegna annarra þátta. Forsenda 

viðurkenningarinnar er að vilja vera í nálægð við einstaklinginn og geta 

viðurkennt hann. Nálægðin er skilyrði og grunnurinn fyrir viðurkenningunni 

(Bae, 1996, bls. 146–147, 2004, bls. 6–7). Bae segir að í öllum aðstæðum og 

samskiptum kennara og barns snúist þetta alltaf um að sjá tilganginn út frá 

sjónarhóli barnsins. Það þýði að kennarinn horfir í svipbrigði, hlustar eftir 

tónfalli og svo framvegis sem krefst ákveðinnar færni hans til að túlka 

tjáningu barnsins út frá þörfum þess en ekki sínum eigin (Bae, 1996, bls. 

150). 

Staðfesting 

Með staðfestingu er átt við að barnið sé viðurkennt af leikskólakennaranum. 

Barnið fær frá leikskólakennaranum staðfestingu á því að upplifun þess sé 

réttmæt og finni að tekið sé mark á því með viðbrögðum frá honum. Í 

kenningum sínum segir Bae að á bak við okkar sjálfsmynd liggi oft sú 

þversögn að maður þurfi að öðlast viðurkenningu frá öðrum til að öðlast 

sjálfstæði og hjá börnum sé staðfestingin leið til að öðlast hana. Bae telur að 

börn leiti eftir að fá hegðun sína og gjörðir staðfestar og að viðbrögð hins 

fullorðna geti haft áhrif á þroskamöguleika þeirra. Staðfestingarvaldið gefi 

hinum fullorðnu vald til að ákveða hvað sé í lagi og hvað ekki, og hvað sé 

rétt og hvað rangt (Bae, 1996, bls. 145–146). 

Til að öðlast reynslu og fá að upplifa hvernig samskipti barna og kennara 

voru starfaði Bae á stórum leikskóla í þrjá mánuði. Þar var hún meðal annars 

vitni að því hvernig umræður á milli barna og fullorðinna geta þróast. Hún 

nefnir sem dæmi atvik þar sem kennari spyr eitt sinn á mánudegi hvort 

einhver hafi frá einhverju að segja sem gerðist um helgina. Einn fimm ára 

strákur segir spenntur frá að hann hafi farið í veiðitúr. Þegar kennarinn spyr 

hvort hann þekki fiskitegundina sem hann veiddi verður hann óöruggur og 

lítur feiminn niður. Kennarinn spyr hann þá hvort hann þekki einhverjar 

fiskitegundir, þá verður hann ennþá óöruggari, ruggar sér á stólnum og lítur 

undan án þess að svara. Kennarinn spyr þá hvort einhver annar þekkir 

einhverjar fiskitegundir og er ein stelpan þá fljót að svara því. Samræðurnar 

halda síðan áfram en strákurinn sem upphaflega var spenntur og áfjáður að 

segja frá situr þegjandi og óöruggur (Bae, 2004, bls. 3).  

Skilgreiningarvald 

Með hugtakinu skilgreiningarvald er átt við að hinn fullorðni er í mikilvægri 

stöðu gagnvart barninu og í þessari stöðu fær hann ákveðið vald út frá því 

hvernig og á hvaða hátt hann bregst við í samskiptum sínum við börnin. 

Skilgreiningarvaldið er hægt að nota til að styðja við að barnið trúi á sig 

sjálft, öðlist sjálfstæði og finni fyrir sjálfsöryggi og beri virðingu fyrir sjálfu 

sér og öðrum. Einnig er hægt að nota skilgreiningarvaldið til að grafa undan 

sjálfsvirðingu barns og sjálfstæði. Vandamálið með skilgreiningarvaldið er að 

það getur átt við alls staðar og getur farið eftir aðstæðum og hver eigi í hlut 

hverju sinni, til dæmis kennari/nemandi, skólastjóri/kennari. En þegar ungt 

barn á í hlut er munurinn meiri því barnið er algjörlega háð þeim fullorðna og 

er í umsjón hans (Bae, 1996, bls. 145).  

Ígrundun  

Ígrundun snýr að því að einstaklingurinn þarf að gera sér grein fyrir eigin 

viðbrögðum og tilfinningum og vita hverjar tilfinningar hans eru til barnsins. 

Hann þarf að vera meðvitaður um eigin tilfinningar og skoðanir. Hvað er mitt 

og hvað er þitt og þekkja hver er skoðun barnsins, hver er hans skoðun og 

geta séð nýja hlið á málinu. Leikskólakennari sem ígrundar ekki á það á 

hættu að grípa inn í og dæma of fljótt þar sem tilfinningar hans geta tekið 

yfirhöndina og er hætta á að þær stjórni því hvernig leysa eigi málin (Bae, 

1996, bls. 158–159).  

2.4 Skilgreining á hugtakinu lýðræði 

Lýðræði sem hugmyndafræði og stjórnarfyrirkomulag á rætur að rekja til 

Forn-Grikkja (Myhre, 2001, bls. 23).  

Hugtakið lýðræði hefur óljós mörk og er því opið og hægt að nálgast það 

frá mörgum ólíkum hliðum. Almennt er þó hugmyndin sú að hópurinn og 

einstaklingarnir fái að ráða (MacNaughton og Williams, 2009, bls. 286). Ef 

hugtakið er skoðað samkvæmt íslenskri orðabók er það skilgreint sem 

stjórnarfar þar sem almenningur getur með (leynilegum) kosningum haft 

úrslitavald í stjórnarfarsefnum. Þar er það einnig skilgreint sem réttur og 

aðstaða einstaklinga og hópa til að láta í ljós vilja sinn og hafa áhrif á öll 

samfélagsleg málefni (Íslensk orðabók. A-L, 2002, bls. 939). 

Ekki er alltaf ljóst hvernig á að skilja lýðræði en þátttökulýðræði er ein 

tegund lýðræðis en þar er lögð áhersla á þátttöku almennings í ákvarðana-

töku. Þátttökulýðræði eða beint lýðræði er komið frá hugmyndum 

heimspekingsins Jean Jaques Rousseau (1712–1778) um að virkni og þátttaka 

borgaranna við ákvarðanatöku sé nauðsynleg lýðræðinu (Ágúst Þór Árnason, 

Guðmundur Heiðar Frímannsson og Ingibjörg Elíasdóttir, 2007, bls. 16). 

Rousseau áleit að í gegnum þátttökuna yrðu einstaklingarnir að upplýstum 

og ábyrgum þegnum (Pateman, 1973, bls. 24–25). Hugmyndir Rousseau og 

Dewey eru um margt svipaðar þótt þær séu sprottnar úr ólíkum jarðvegi 

(Ólafur Páll Jónsson, 2011, bls. 26–27; Kristín Dýrfjörð, 2001, bls. 41).  

Carole Pateman (1973, bls. 24–26) kom með kenningu um 

þátttökulýðræði sem byggð er á kenningum Rousseau, Stuart Mill og G.D.H. 

Cole. Kenningin er byggð í kringum þá grundvallarfullyrðingu að ekki er 

hægt að líta svo á að einstaklingar og stofnanir þeirra séu einangruð hvert frá 

öðru. Meginvirkni þátttökunnar í kenningu þátttökulýðræðisins felur í sér 

æfingu í kunnáttu á lýðræðinu og aðferðum þess.  

Maija Setälä (1999, bls. 33–58) segir um þátttökulýðræði að borgararnir 

verði með þátttökunni upplýstari og meðvitaðri gagnvart samfélaginu því að 

lýðræðið sjálft sjái til þess. Samkvæmt henni er áhersla á lýðræðið sjálft 

þannig að borgararnir eflist og verði færari um samvinnu þar sem raddir 

þeirra fá að heyrast. 

Form lýðræðis getur tekið á sig ýmsar myndir í leikskólum. Mari 

Pettersvold tók viðtöl við leikskólakennara um þátttöku barna í leikskóla. Í 

viðtölunum kom orðið lýðræði sífellt upp, viðhorf kennara til þess var 

misjafnt og var ástæðan túlkun þeirra á hugtakinu. Það fékk Pettersvold til að 

skoða hugtakið enn frekar og tengingu þess við þátttöku og hvort það væri 

túlkað á mismunandi hátt. Niðurstöður hennar sýndu að hugtakið lýðræði var 

túlkað á þrjá mismunandi vegu.  

Frjálslynda lýðræðið – þar var lögð áhersla á að frelsi einstaklingsins 

skipti mestu máli og að rödd barnsins væri í fyrirrúmi. Áherslan var á að 

barnið fengi að gera það sem það vildi. Þeir fullorðnu áttu að virða óskir þess, 

eins og til dæmis hvaða starfsmenn þeir kjósi til að skipta um bleiu eða hver 

eigi að klæða það og svo framvegis.  

Meirihlutalýðræði – þar snéri lýðræðið að því að meirihlutinn hefði áhrif í 

leikskólasamfélaginu. Börnin gátu haft áhrif með því að velja til dæmis hvert 

ætti að fara í gönguferð, hvort það ætti að fara út í skóg, niður á strönd eða í 

bæinn. Ef fimm völdu skóginn, þrír ströndina en sex að fara í bæinn var farið 

í bæinn. En næst yrði þá farið í skóginn og sú ákvörðun væri sýnileg 

börnunum þannig að þau sáu að þau höfðu áhrif og þeirra val skipti máli. 

Þetta form var einfalt og allir fengu að hafa áhrif.  



26 

Rökræðulýðræði – þar sem áhersla var lögð á samræður og að börnin 

lærðu að allir gætu haft mismunandi skoðanir og hægt væri að komast að 

samkomulagi þrátt fyrir það. Í þess konar lýðræði er það umræðan sem 

skiptir máli (Pettersvold, 2015, bls. 58–60). 

Niðurstöður íslenskra rannsóka benda til þess að misjafnt sé hvernig 

leikskólakennarar skilgreina hugtakið lýðræði. Eins og fram hefur komið 

sýna niðurstöður rannsókna að ólík viðhorf þeirra til lýðræðis séu samtvinnuð 

gjörðum þeirra og hafi áhrif á námsumhverfið. 

2.5 Viðhorf kennara og áhrif þess á 

námsumhverfi 

Námstækifæri barna eru skilgreind sem þau tækifæri sem bjóðast til náms og 

geta þau birst í samskiptum, orðræðu, skipulagi á leikskólaumhverfi og 

leikskólastarfsemi. Leikskólinn á að vera staður þar sem börnum eru veitt 

fjölbreytt tækifæri til náms. Námstækifæri barna í leikskóla eiga að skapa 

möguleika fyrir þau til að æfa sig í lýðræði, hlustun, gagnrýnni hugsun og 

samræðum. Bera ætti virðingu fyrir hugmyndum barnanna og þau ættu að fá 

að velja sér viðfangsefni eftir áhuga þar sem kennarinn hlustar eftir því hvað 

þau vilja (Guðrún Alda Harðardóttir, 2014, bls. 51; Bae, 1996, bls. 10).  

Bae segir að það krefjist útsjónarsemi leikskólakennara að beina sjónum 

að námstækifærum barna og skipuleggja starfsemina með þau í huga. Til þess 

þurfa kennarar að vera opnir fyrir því að lesa í aðstæður hverju sinni og það 

kalli oft á breytingar sem reynast mörgum erfiðar. Sumir einstaklingar eru 

fastir fyrir og upplifa að þeir geti ekki breytt sér. Kemur það fram í 

setningum eins og „ég er bara svona“ eða „ég get ekki talað í hóp“. Fyrsta 

skrefið í átt að breytingum er að þeir átti sig á því að þeir eru of fastir fyrir en 

að þeir eigi val. Val um að vera sá/sú sem eigi möguleika á að bregðast við á 

ólíkan hátt, rýna í aðstæður og einstaklinga. Þegar sú ákvörðun er tekin að 

vera sá/sú sem á valið er í leiðinni verið að axla ábyrgð á eigin tilveru. Oft 

fría kennarar sig ábyrgð og fela sig á bak við reglur og jafnvel vísa á 

yfirmenn (Bae, 1996, bls. 118–120).  

Bae tekur dæmi um sex ára strák sem var beðinn um að taka til á útisvæði. 

Hann sagði „ég var ekki að leika úti í dag, af hverju þarf ég að taka til“? 

Kennarinn svaraði „svona eru reglurnar, við eigum öll að taka til“. Þessi 

kennari vísar í reglur en lítur ekki svo á að hann eigi val um að sveigja fram 

hjá þeim þegar það á við. Hann axlar ekki ábyrgð á sér sem einstaklingi sem 

á val um að taka eigin ákvarðanir eftir því sem við á hverju sinni. Reglurnar 

koma alltaf til með að vera en við þurfum að rýna í hvernig og hvenær við 

notum þær. Sex ára barnið upplifði óréttlæti og mótlæti, orðin sem hann sagði 

aftur og aftur voru „þetta er óréttlátt“. Þegar við neitum að endurskoða 

reglurnar og festumst í einhverjum ramma þá er hætta á að við upplifum 

óréttlæti eins og sex ára barnið gerði. Í raunveruleikanum var hann sviptur 

réttindum sínum. Að hans mati skipti hans upplifun ekki máli og hvað honum 

fannst um þessa reglu. Þetta er ekkert nýtt af nálinni, flestir hafa lent í að eiga 

samskipti við fólk sem skýlir sér á bak við reglur (Bae, 1996, bls. 118–120). 

2.6 Réttindi barna 

Í mannréttindasáttmála Sameinuðu þjóðanna frá 1948 er ekki kveðið 

sérstaklega á um réttindi barna (Mannréttindayfirlýsing Sameinuðu þjóðanna, 

2008). Það var ekki fyrr en 1992 sem réttindi barna voru skjalfest með 

samningi Sameinuðu þjóðanna um réttindi barna. Í Aðalnámskrá leikskóla er 

hægt að greina áhrif seinni tíma kenninga um nám barna. Til dæmis kemur 

þar fram að litið sé svo á að börn séu fyllilega fær um að hafa áhrif á 

umhverfi sitt og þau eigi rétt á því (Mennta- og menningarmálaráðuneyti, 

2011, bls. 35). Fellur það sjónarmið að 12. og 13. grein Barnasáttmálans en 

þar er fjallað um tjáningarfrelsi og skoðanafrelsi barna. Þar kemur fram að 

þegar börn hafa hæfni til að mynda sínar skoðanir eigi þau að hafa vettvang 

til að láta þær í ljós með þeim aðferðum sem þau velja, hvort heldur sem er 

skriflega, munnlega, í myndlist eða í annars konar formi. Þar kemur einnig 

fram að hlusta beri á skoðanir barna og taka tillit til þeirra (Samningur 

Sameinuðu þjóðanna um réttindi barnsins, 1989). Sáttmálinn hefur verið 

staðfestur af flestum þjóðum heims og er Ísland þar á meðal. Hér á landi eiga 

því lög og reglur að vera í samræmi við hann (Samningur Sameinuðu 

þjóðanna um réttindi barnsins, 1989).  

Ljóst er að auknar áherslur í skólastarfi eru á lýðræði og réttindi barna. 

Speglast það í lögum um leikskóla. 

Samkvæmt 2. gr. leikskólalaga nr. 90/2008 skulu starfshættir leikskóla 

einkennast af lýðræðislegu samstarfi. Í Aðalnámskrá leikskóla kemur fram að 

skólar þurfi að miða að því í öllum starfsháttum að borin sé virðing fyrir 

hverjum og einum (Mennta- og menningarmálaráðuneyti, 2011, bls. 19). 

Í lögum um leikskóla kemur félagslegt hlutverk skólans skýrt fram: 

 
Lýðræðislegt leikskólastarf byggist á jafnrétti, fjölbreytileika, 

samábyrgð, samstöðu og viðurkenningu fyrir ólíkum sjónarmiðum. Í 

leikskóla ber að stuðla að jafnrétti og virkri þátttöku barna í 

samfélaginu með því að skapa þeim tækifæri til að upplifa lýðræðisleg 

vinnubrögð og samskipti í daglegu starfi. Þannig öðlast þau skilning á 

því hvað lýðræði felur í sér, læra lýðræðisleg gildi og vinnubrögð og 

þróa með sér borgaravitund (Mennta- og menningarmálaráðuneyti, 

2011, bls. 35). 

 

Sigrún Aðalbjarnardóttir (2015, bls. 5) telur mikilvægt að leggja ríka 

áherslu á að rækta félagslegan þroska barna með áherslu á samskiptahæfni 

þeirra, siðferðiskennd og tilfinningaþroska. Það sé grunnurinn að skilningi 

þeirra á því hvað það er að vera borgari í lýðræðisþjóðfélagi. 

Fram kemur í þemahefti með nýrri menntastefnu að ef skólar eigi að 

takast á við það verkefni að ala upp nemendur til lýðræðislegra starfshátta 

verði þeir að kanna hvaða aðferðir séu líklegar til árangurs með það að 

markmiði. Skólinn ætti því að veita tækifæri til aðgerða og gera það að 

hversdagslegum þætti skólastarfsins. Þannig mótast dagleg reynsla nemenda 

af lýðræðislegum samskiptaháttum. Þeir upplifa það ekki sem einhverja 

sérstaka undantekningu frá hversdagsreynslunni og finnst í kjölfarið eðlilegt 

og sjálfsagt að viðhalda þeim bæði innan og utan skólans (Ólafur Páll 

Jónsson og Þóra Björg Sigurðardóttir, 2012, bls. 10). 

2.7 Þátttaka barna og áhrif í leikskólanum 

Bae (2006, bls. 8) skilgreinir þátttöku barna á þann hátt að það sé hlustað á 

þau. Þau finna að rödd þeirra sé tekin alvarlega og að þau hafi áhrif í 

samfélaginu á málefnum er varða þau sjálf. Einnig að þau hafi áhrif á eigið 

umhverfi í daglegu lífi. Samkvæmt Bae felur þátttakan einnig í sér hjálpsemi, 

umburðarlyndi, að hafa áhrif, að deila með öðrum, að taka þátt og axla 

ábyrgð.  

Þátttaka barna er ein af nýjum vinsælum hugmyndum í vinnu með börnum 

og hefur það það sýnt sig að fólk hefur átt það til að túlka með sínum hætti í 

hverju hún felst. Ýmis greiningarlíkön hafa verið sett fram til að skilgreina 

þátttökuna. Sú þekktasta snýr að þátttöku barna og hversu mikil áhrif börn 

eða ungt fólk fái að hafa á tiltekin verkefni eða á ákveðna starfsemi 

(Johansson og Hultgren, 2015, bls. 14).  

Greiningalíkanið sem Hart kynnti í kringum 1980, þátttökustiginn, vakti 

mikla athygli, líklega vegna þess að á þeim tíma var ekki mikið skrifað um 

þátttöku barna í skólastarfi. Tilgangurinn var að þarna væri verkfæri fyrir 

fullorðna til að ígrunda starf sitt með börnum og til að efla almenna umræðu 

um þátttöku barna (Guðrún Alda Harðardóttir og Baldur Kristjánsson, 2013, 

bls. 9–10).  

Eins og fram hefur komið er hægt að skilgreina þátttöku á ýmsa vegu. Ein 

leið er kerfisbundin þátttaka en þá er átt við að börn fái hlutverk innan veggja 

skólans. Það getur verið ábyrgðarhlutverk eins og að vera borðþjónn eða 

veðurfræðingur, að sópa eða vökva blóm og ýmislegt þess háttar (Anna 

Magnea Hreinsdóttir, 2013).  

Einnig er liður í þátttöku barna að leggja áherslu á virka hlustun. Þá er 

ekki einungis átt við að hlusta á það sem þau segja heldur er einnig átt við 

samskipti milli barna og kennara, umræður og túlkun á því sem þau gera. 

Með virkari hlustun öðlast kennarar betri skilning á námi barnanna og 

áhugasviði þeirra. Það er margt sem kennarar ættu að hafa í huga þegar þeir 

ræða við börn. Meðal annars að leggja áherslu á að þau séu sjálfstæðir 

einstaklingar sem eru sérfræðingar um sitt eigið líf og að þau búi yfir hæfni 

til að greina frá sjónarmiðum sínum og skoðunum. Ljóst er að sýn á börn 

hefur breyst. Má segja að hinn fullorðni sé ekki lengur sá sem veit og segir 

barninu til heldur sé það barnið sem er sérfræðingur í sínu lífi og miðlar því 

til hins fullorðna (Anna Magnea Hreinsdóttir, 2012, bls. 77). 

Þátttaka barna snýr ekki eingöngu að því að fá leiðbeiningar um það 

hvernig eigi að framkvæma hlutina heldur verður sá sem framkvæmir að hafa 

trú á eigin getu. Tökum dæmi um pönnukökubakstur, það að vita hvað er í 

deiginu er ekki það sama og að hræra deigið og alls ekki það sama og að 

steikja pönnukökurnar. Einstaklingurinn þarf í fyrsta lagi að hafa trú á að 

hann geti bakað pönnuköku síðan þarf að gefa honum tækifæri til þess og 

loks þarf hann að finna að honum er treyst fyrir því. Sá sem er leiðbeinandi 

þarf að gera sér grein fyrir því að fyrstu pönnukökurnar eru oft ekki eins 

góðar og þær sem á eftir koma. Hann þarf að reikna með því að 

pönnukökubakarinn þurfi að æfa sig og verða leiknari með aukinni reynslu. 

Það má líkja þessu við að vera borgari í lýðræðisríki. Það þarf að skapa 

tækifæri til að geta tekið þátt í slíku samfélagi (Guðrún Alda Harðardóttir, 

2014, bls. 54).  

Amy Gutmann (1987, bls. 89) álítur að kennarar sem nota kennsluaðferðir 

þar sem börnin fá að vera meiri þátttakendur nái betri árangri og þau vinni 

betur. Áhugi þeirra á námi eykst enn frekar en hjá þeim kennurum sem beita 

miklum aga. Bryndís Garðarsdóttir og Kristín Karlsdóttir (2012, bls. 100) 

taka í sama streng og telja einnig mikilvægt að lesa í ólíkar tjáningarleiðir 

barna því þau eigi að fá að láta í ljós óskir sínar, tilfinningar og hugmyndir.  

Bae segir að oft geti verið erfitt fyrir kennara að fylgja því eftir að efla 

þátttöku barna í leikskólanum því persónuleiki kennara sé mismunandi og 

það sem einum finnst vera efling þátttöku barns getur verið eitthvað annað að 

mati annars. Sem dæmi má nefna að kennari getur fylgt því eftir að efla 

þroska barns á ákveðinn hátt en barnið fær samt ekki tækifæri til að taka sjálft 

ákvörðun fyrir sig þar sem við á (Bae, 2006, bls. 8). Út frá því sem fram 

hefur komið má ætla að sýn á börn sé einnig ólík frá einum kennara til 

annars. 

2.8 Sýn á barnið 

Ef sjónum er beint á hvernig sýn á barnið er háttað verður ekki hjá því komist 

að beina athygli að hugmyndum og viðhorfum manna til bernskunnar og 

hvernig hún hefur þróast. Ýmislegt er talið hafa þar áhrif og er heimspekin 

eitt af því. Jean-Jacques Rousseau er einn af áhrifamönnum innan 

uppeldisfræðinnar. Hann var uppi á átjándu öld og þekktur fyrir bók sína 

Emile þar sem hann lýsir æskilegu uppeldi barns (drengs) til að ná auknum 

þroska og verða að manneskju sem býr yfir sjálfstæði og gagnrýnni 

skynsemi. Talið er að Rousseau hafi fyrstur skilgreint bernskuna sem sérstakt 

æviskeið sem byggist á eigin gildum. Hann taldi að barnið væri í eðli sínu 

saklaust og það sem aflaga færi væri hægt að kenna uppeldinu um. 

Hugmyndir hans um að barnið ætti rétt á að þroskast út frá eigin gildum og 

að bernskan væri sérstakt æviskeið hafa verið langlífustu hugmyndir hans. 

Hugmyndir Rousseau þóttu byltingakenndar (Ólafur Páll Jónsson 2011, bls. 

26–27).  

Það liggur ljóst fyrir að bernskan hefur skipað ólíkan sess í gegnum tíðina 

hjá þjóðum. Hugmyndir manna um hvenær barnið teljist fullorðið hafa breyst 

og var hér á landi áður fyrr miðað við fermingu. Seinna meir var svo miðað 

við að lögræðisaldur væri 16 ára og í kjölfar Barnasáttmálans og þeirra 

skuldbindinga sem fylgdu honum var hann síðan hækkaður upp í 18 ár. Það 

liggur því ljóst fyrir að miklar breytingar hafa orðið á hugmyndum manna 

síðustu hundrað ár á því hvenær barnið teljist fullorðið (Kristín Dýrfjörð, 

2001, bls. 41). 

Í síðtímahugmyndum (e. postmodernism) um börn er lögð áhersla á 

styrkleika barna og réttindi. Talið er að ung börn séu öflugir meðlimir 

samfélagsins sem taki virkan þátt í sköpun þekkingar og menningar. Lögð er 

áhersla á margbreytileika og mun á milli einstaklinga og er því hafnað að 

ákveðnir eiginleikar eigi við öll börn alls staðar í heiminum. Litið er svo á að 

börn hafi ólíka hæfni og styrk og að raddir þeirra séu mismunandi og viðhorf 

þeirra margbreytileg (Jóhanna Einarsdóttir, 2009). Í samræmi við 

Barnasáttmálann eru börn viðurkennd sem sjálfstæðir einstaklingar með eigin 

réttindi, áhugamál og sjónarhorn (Samningur Sameinuðu þjóðanna um 

réttindi barnsins, 1989). 

Nýjar kenningar og fræðilegar áherslur liggja að baki nýrri sýn á nám og 

þroska barna þar sem sjónum er beint að styrkleikum þeirra. Tengsl 

fullorðinna og barna hafa mikið að segja um hvernig fullorðnir bregðast við 

því sem þau segja og hvernig þeir túlka það. Til þess að hafa þekkingu á námi 

og þroska barna verða þeir fullorðnu að vera reiðubúnir að hlusta á tjáningu 

barna (Jóhanna Einarsdóttir, 2010, bls. 14). 

2.9 Tengsl stjórnunar og auðgandi 

starfsumhverfis  

Eins og fram hefur komið leiddu niðurstöður rannsóknar Örnu H. Jónsdóttur 

á starfsánægju í leikskóla það í ljós að mesta ánægja starfsfólks fólst í því að 

ná persónulegum árangri með börnin í leikskólanum. Við það fannst fólki það 

ná árangri í starfi og vaxa og dafna. Þar kom fram að starfsfólk taldi að þær 

stjórnunaráherslur sem stuðluðu að starfsánægju ættu það sameiginlegt að í 

þeim fólust opinskáar umræður um stefnu leikskólans, þróun leikskóla-

starfsins, hugsjónir, samvinna og samábyrgð. Ákveðnir þættir tengjast þeirri 

tilfinningu að fólk upplifði að það næði árangri og ánægju í starfi. Þeir þættir 

tengdust hugsjónum hvers og eins, tilfinningu fyrir eigin stjórn í starfi og 

hæfni viðkomandi (Arna H. Jónsdóttir, 2001, bls. 54).  

Ef kennari nær fremur árangri í starfi og nýtur kennslunnar á grundvelli 

eigin hugsjóna og sannfæringar þarf stjórnandi að skapa umræðugrundvöll 

innan skólans þar sem hreinskiptin og heiðaleg umræða fer fram um 

markmið, hugmyndafræði og starfsaðferðir (Arna H. Jónsdóttir, 2003, bls. 

167; Bush og Middlewood, 2005, bls. 85). 

Fram kom hjá Jillian Rodd (2006, bls. 13) að lykillinn að góðri stjórnun sé 

góð hæfni í samskiptum. Þessi hæfileiki nýtist stjórnandanum til þess að efla 

samskipti innan stofnunarinnar og til að búa til sterka liðsheild. Áhrifaríkir 

stjórnendur vita hvernig þeir geta stutt við og veitt öðrum tækifæri til forystu. 

Þegar stefnt er að breytingum er ljóst að stjórnun og forysta skiptir máli. 

Stjórnandinn þarf að búa yfir mikilli orku, eldmóði og trú á að hægt sé að 

breyta. Innan skólastofnanna getur góð trú verið nægjanleg til árangurs en 

það þarf meira til ef ná á fram breytingum. Það er ekki nóg að breyta 

viðhorfum og færni einstaklinganna heldur þarf einnig að gera breytingu á 

stofnanamenningunni. Rodd leggur áherslu á að rækta hæfileikann til 

samræðna og samskipta því stjórnendur geti lært mikið af því þótt þeir séu 

ekki sammála. Margir hafi þó sterka tilhneigingu til að forðast það að vera á 

öðru máli og fari því á mis við dýrmætar upplýsingar (Rodd, 2006, bls. 13). 

Það liggur ljóst fyrir að allir þurfa að vinna saman sem ein liðsheild í 

samfélagi skólans og þar skipar þáttur stjórnenda miklu máli (Ingvar 

Sigurgeirsson o.fl., 2005). 

2.10 Samantekt 

Í þessum kafla hefur fræðilegum grunni rannsóknarinnar verið gerð skil og 

þeim hugtökum sem liggja rannsókninni til grundvallar. Í kaflanum var 

komið inn á fyrri rannsóknir sem tengjast efni þessarar rannsóknar. 

Niðurstöður þeirra sýna fram á að viðhorf kennara speglist í leikskólastarfinu 

og má því ætla að það sé kennurum ákveðin áskorun að mæta breyttum 

áherslum í skólastarfi með tilkomu nýrra grunnþátta menntunar. Til að mæta 

þessum breyttu og auknu kröfum af fagmennsku benda fræðimenn á að 

leggja verði áherslu á marga samhangandi þætti.  

Eins og áður hefur komið fram snýr rannsóknin að viðhorfi 

leikskólakennara til lýðræðis í leikskóla og er hugmyndafræðilegur grunnur 

rannsóknarinnar skrif Bae um viðurkennandi samskipti og kenningar Dewey 

um lýðræði í skólastarfi. Samkvæmt Bae eiga kennarar að vera meðvitaðir 

um að samskipti séu okkar helstu verkfæri til náms og það sé 

grundvallaratriði að hlúa vel að þeim. Hún hefur sett fram hugmyndir sínar 

um þau miklvægu atriði sem þurfa að vera til staðar í uppbyggjandi 

samskiptum við börn. Hugmyndir Dewey um menntun, nám og skipulagt 

skólahald eru samofnar hugmyndum hans um lýðræði. Hugmyndir þeirra 

beggja falla vel að þeim viðhorfum sem koma fram í markmiðsgreinum laga 

um lýðræði í leikskóla. Í kaflanum kom fram skilgreining á hugtakinu 

lýðræði og var þátttökulýðræði gerð skil þar sem það er sú tegund lýðræðis 

þar sem talsverð áherslu er lögð á þátttöku almennings í ákvarðanatöku.  

Samkvæmt rannsóknum liggur ljóst fyrir að viðhorf kennara hafa áhrif á 

starfshætti og starfsumhverfi barna og í því ljósi er skoðuð starfskenning og 

fagmennsku kennara. Komið er inn á hvernig þessir þættir hafa áhrif á 

námstækifæri barna í leikskólanum og hvaða afleiðingar viðbrögð hinna 

fullorðnu geta haft á sjálfsmynd og líðan barnanna. Ýmsir fræðimenn benda á 

að hugmyndir manna um sýn á börn og barnæsku hafi breyst í tímanna rás og 

er réttindum barna gerð skil með vísan í tilkomu Barnasáttmála Sameinuðu 

þjóðanna. Komið er inn á tengsl stjórnunar og starfsauðgandi umhverfis því 

það er talinn vera mikilvægur þáttur í innleiðingu nýrra áhersluþátta í 

skólastarfi. Fram kemur að það sé ekki nóg að breyta viðhorfum og færni 

fólks heldur þarf að huga að stofnanamenningunni sjálfri. Stjórnendur þurfi 

því að skapa grundvöll fyrir kennara til að ná árangri í starfi. 

3. Rannsóknin 

Eins og fram hefur komið þá fjallar þessi rannsókn um sýn leikskólakennara 

á lýðræði í leikskóla. Farið er yfir hugmyndir manna um lýðræði og þátttöku 

barna. Hvernig það lýsir sér í starfi með börnum og hvaða áhrif það hefur á 

líf og menntun þeirra. Hlutverk leikskólakennara, samskipti þeirra við börnin 

og hvernig efla megi lýðræðislegar aðferðir í leikskóla. 

Hér er rannsóknaraðferðinni lýst og hvernig rannsóknin var framkvæmd. 

Fyrst mun höfundur skýra frá rannsóknaraðferðinni, því næst fjalla um 

þátttakendur rannsóknarinnar og vali á þeim. Því næst verður sagt frá 

greiningu gagna og að lokum verður fjallað um takmarkanir rannsóknarinnar, 

réttmæti niðurstaðna og siðferðislega þætti.  

3.1 Markmið 

Markmið rannsóknarinnar er tvíþætt. Annars vegar að kynnast sýn 

leikskólakennara á lýðræði í leikskóla með viðtölum. Hins vegar að kanna 

hvernig leikskólakennarar telja að efla megi lýðræðislegar aðferðir í 

leikskóla. Von höfundar er að þessi rannsókn veiti betri innsýn í hvað 

leikskólakennarar telji vera lýðræðislegt skólasamfélag og að niðurstöðurnar 

nýtist skólasamfélaginu með því að stuðla að lýðræðislegum aðferðum í 

leikskólum og vekja skólasamfélagið til umhugsunar um þátttöku barna. Í 

rannsókninni var horft til hugmynda John Dewey um lýðræði í skólastarfi og 

kenningar Berit Bae um viðurkennandi samskipti.  

Lagt var af stað með tvær rannsóknarspurningar: 

 Hver er sýn leikskólakennara á lýðræði í leikskólum? 

 Hvernig telja leikskólakennarar að efla megi lýðræðislegar aðferðir í 

leikskóla? 

3.2 Rannsóknaraðferð 

Til að svara spurningunum varð eigindleg viðtalsrannsókn fyrir valinu. 

Tilgangur þeirra er oftast einn af eftirfarandi þremur þáttum: Að setja fram 

nákvæma lýsingu á viðfangsefninu, að skilgreina viðfangsefnið eða til að 

meta það (Gall, Borg og Gall, 1996, bls. 549).  

Þegar nákvæm lýsing er sett fram á viðfangsefninu reynir rannsakandinn 

að draga upp mynd af því og móta ákveðna hugmynd um það. Þegar það er 

skilgreint er talað um ákveðið munstur sem þýðir í raun að einn þáttur sem 

rannsakaður er tengist markvisst öðrum þætti í rannsókninni. Þegar meta á 

viðfangsefnið er notast við nokkrar aðferðir þar sem rannsakandinn rannsakar 

viðfangsefnið og metur niðurstöður (Gall, Borg og Gall, 1996, bls. 549–551). 

Í eigindlegum rannsóknum eru form viðtala ekki fastmótað því að takmark 

spyrjandans er að hjálpa viðmælandanum að tjá skilning á rannsóknarefninu 

eftir eigin höfði (Gall, Borg og Gall, 1996, bls. 309).  Viðtalsaðferð (e. 

general interview guide approach) felur í sér fyrirfram skilgreinda umgjörð 

þar sem búið er að skilgreina ákveðna þætti sem nálgast á hjá viðmælanda. 

Hvernig og hvenær spurninganna er spurt er ekki fyrirfram ákveðið heldur 

mótast það eftir þróun hvers viðtals fyrir sig (Gall, Borg og Gall, 1996, bls. 

309). 

Til að fá sem bestar upplýsingar sem svarað gætu spurningunum var 

ákveðið að taka hálfopin viðtöl. Fjögur einstaklingsviðtöl og eitt 

rýnihópaviðtal. Hálfopin viðtöl (e. semistructured interview) fela í sér að 

rannsakandinn getur farið út fyrir fyrirfram ákveðnar spurningar og fylgt 

viðmælanda eftir í frásögn hans ef hann telur að það gefi innsýn inn í 

upplifun og reynslu af því viðfangsefni sem rannsakandinn spyr um (Gall, 

Borg og Gall, 1996, bls. 310). Tilgangur þessarar rannsóknar var að draga 

fram sýn leikskólakennara á lýðræði í leikskóla og var því áherslan lögð á að 

skilja rannsóknarefnið frá sjónarhóli þátttakenda. 

Rýnihópar (e. focus groups) eða hópaviðtöl eru rannsóknaraðferð sem 

notuð er til að öðlast betri skilning á reynslu og viðhorfum tiltekins hóps 

fólks. Fyrst og fremst er markmiðið að draga fram hjá viðmælendum 

mismunandi hugmyndir, reynslu og viðhorf fólks sem tengjast 

viðfangsefninu. Upplýsingar sem hugsanlega hefðu ekki komið fram í 

einstaklingsviðtali (Sóley S. Bender, 2003, bls. 85–87). 

Í upphafi var stuðst við ákveðnar spurningar en hver viðmælandi var síðan 

látinn ráða ferðinni þegar leið á viðtalið. Víxlverkun skapaðist á milli 

spyrjandans og þess aðspurða og hafa gagnkvæmar hlutverkavæntingar áhrif 

á það hvað kemur út úr viðtalinu (Hermann Óskarsson, 2000, bls. 82). Virk 

hlustun er afar mikilvæg til að viðmælendur finni fyrir skilningi og trausti 

(Sigríður Halldórsdóttir, 2003, bls. 253). 

3.3 Val á skólum og viðmælendum 

Þátttakendur í rannsókninni voru níu konur sem starfa sem leikskólakennarar 

í leikskólum á landsbyggðinni. Lagt var upp með að starfsvettvangur 

viðmælenda væri 4–5 deilda leikskóli. Krafa var gerð um þriggja ára 

starfsreynslu þátttakenda og að kennararnir hefðu starfað á deildum með 3–5 

ára börnum. Valdir voru þátttakendur frá sama landsfjórðungi, vegna þess að 

á þann hátt var auðveldara að nálgast viðmælendur. Þannig val er flokkað 

undir svokallað hentugleikaúrtak (e. convenience sampling) (Þórólfur 

Þórlindsson og Þorlákur Karlsson, 2003, bls. 62). 

Rannsóknin var gerð í maí, ágúst og september 2015 og tóku 

leikskólakennarar úr tveimur skólum þátt. Þar sem tilgangur hennar var að 

skilja betur sýn leikskólakennara á lýðræði í leikskóla og hvernig þeir telja að 

efla megi lýðræðislegar aðferðir í leikskóla, var sjónum beint að þeim þáttum 

starfsins. Kennararnir sem tóku þátt voru valdir eftir ábendingum 

skólastjórnenda í leikskólunum. 

Leikskólarnir sem leikskólakennararnir komu úr fengu dulnefni og verða 

hér eftir nefndir Daggarskóli og Sóleyjarvík. Leikskólakennararnir átta fengu 

allir sitt dulnefni og verða hér eftir nefndir Rósa, Jóga, Dóra, Lauga, Edda, 

Lena, Magga og Gulla.  

Leikskólarnir voru valdir með ákveðna þætti í huga eða út frá ákveðnum 

fjölda deilda og út frá staðsetningu. Þótt skipulag innan beggja skólanna sé 

líkt á ákveðinn hátt var það einnig ólíkt. Í Daggarskóla höfðu verið í nokkur 

ár ýmis verkefni í gangi í þeim tilgangi að auka lýðræði í vinnu með 

börnunum en í Sóleyjarvík höfðu svipuð verkefni aðeins staðið í eitt ár. 

3.4 Framkvæmd 

Samband var haft við persónuvernd og taldist rannsóknin ekki leyfisskyld 

samkvæmt lögum nr. 77/2000 um persónuvernd. 

Leyfi var fengið hjá fræðslunefnd sveitarfélagsins fyrir rannsókninni. 

Fræðslustjóra var sent bréf og rannsóknin útskýrð. Leikskólastjórar fengu 

einnig sent bréf sama efnis. Öllum viðmælendum var sent bréf þar sem fram 

kom að nöfnum þeirra yrði breytt og að fyllsta öryggis yrði gætt í meðferð 

gagna, svo ekki verði mögulegt að rekja upplýsingar. Þar kom einnig fram að 

hverjum og einum þátttakenda væri frjálst að hætta á öllum stigum 

rannsóknarinnar án þess að greina frá ástæðu. 

Viðtölin voru tekin heima hjá viðmælendum svo engin truflun af 

utanaðkomandi áreiti væri fyrir hendi. Viðmælendurnir voru því afslappaðri á 

heimavelli frekar en í umhverfi skólans. Viðtölin voru hljóðrituð og tók hvert 

einstaklingsviðtal u.þ.b. 30 mínútur og rýnihópaviðtal um 60 mínútur. 

Spurningarnar voru hafðar til hliðsjónar en að öðru leyti voru viðtölin 

hálfopin þar sem hver kennari tjáði upplifun og skoðun sína á viðfangsefninu.  

Fyrst var tekið rýnihópaviðtal í byrjun maí. Síðan voru tekin tvö 

einstaklingsviðtöl um miðjan ágúst og önnur tvö í lok september. 

Spurningaramminn fyrir viðtölin var unninn í byrjun janúar og við vinnslu 

hans var horft til ákveðinna þátta í kenningum Dewey og Bae.  

Það hentaði vel að hafa hálfopið viðtalsform þar sem spurningarnar voru 

útbúnar fyrirfram og notaðar til hliðsjónar í viðtölunum. Orðalag var ekki 

fyrirfram ákveðið og þróaðist það þegar viðtölin voru tekin. Eftir að viðtölin 

fóru fram voru þau afrituð eins fljótt og hægt var. Var það gert í þeim tilgangi 

að athuga hvort einhverjir nýir athyglisverðir þættir kæmu fram sem 

áhugavert væri að skoða frekar. Þegar afritun allra viðtalanna var lokið hófst 

greiningin. Hún fór þannig fram að fyrst voru viðtölin afrituð og síðan lesin 

vandlega yfir. Talið var mikilvægt að afrita þau því það væri áreiðanlegra og 

auðveldaði túlkun gagna. Að lokum voru dregin út áhugaverð og mikilvæg 

atriði og skoðuð með rannsóknarspurningarnar í huga. 

3.5 Siðferðislegir þættir 

Fjórar höfuðreglur eru hafðar að leiðarljósi í rannsókninni. Þar er fyrst og 

fremst verið að hugsa um þátttakendur. Þessar reglur eru sjálfræðisreglan, 

skaðleysisreglan, velgjörðarreglan og réttlætisreglan. Í þessum reglum kemur 

fram meðal annars að bera eigi virðingu fyrir þátttakendum, huga vel að 

sjálfræði þeirra og hugsa vel um þá. Þátttakendur fá að vita til hvers er ætlast 

af þeim og að þeir taki þátt í rannsókninni af fúsum og frjálsum vilja. Einnig 

að þeim sé frjálst að hætta þátttöku sinni hvenær sem er ef þess er óskað. 

Nafnleyndar verði gætt og rannsakandi segir frá því hvernig hann muni 

varðveita og nota gögn. Trúnaðar og nafnleyndar er gætt í rannsókninni 

(Sigurður Kristinsson, 2003, bls. 163). 

3.6 Takmarkanir og réttmæti 

Takmarkanir rannsóknarinnar voru nokkrar, má þar nefna að þátttakendur 

voru fáir og hópurinn einsleitur hvað varðar kyn, aldur og búsetu. 

Þar sem um eigindlega rannsókn er að ræða þá eru viðmælendur frekar 

fáir og því ekki hægt að alhæfa út frá niðurstöðunum. Eigindlegt 

rannsóknarsnið gefur hins vegar möguleika á að öðlast enn frekari skilning á 

viðfangsefninu, þar sem hvert viðtal býður upp á að kafað sé dýpra. Frekari 

fjölbreytni fæst síðan með því að velja mismunandi skóla og viðfangsefni. 

Viðtölin voru undirbúin og skipulögð eins vel og kostur var. Höfundur var 

meðvitaður um mikilvægi gagnanna og hafði í huga að mynda sér ekki 

fyrirfram ákveðnar skoðanir um rannsóknina. Hann hafði einnig gæði 

upplýsinganna í huga og hvernig viðmælendur túlkuðu efnið. 

Eins og áður hefur komið fram þá var fyrst tekið rýnihópaviðtal og síðan 

einstaklingsviðtöl. Þessi aðferð var valin með það í huga að auka réttmæti 

rannsóknarinnar, kafa undir yfirborðið og fá innsýn í efnið með markmið 

rannsóknarinnar í huga. Þessar tvær tegundir viðtala rýnihópaviðtöl og 

einstaklingsviðtöl styrkja rannsóknina og auka líkur á réttmæti hennar 

(Sigríður Halldórsdóttir, 2003, bls. 259–261). 

Þær helstu ógnanir sem taldar eru steðja að réttmæti hennar eru að fyllri 

mynd vanti af því fyrirbæri sem rannsakað er. Fagleg fjarlægð hafi ekki verið 

nægjanleg við rannsóknarefnið, skekkja í úrtaki og rannsóknarlokin ekki rétt 

tímasett (Sigríður Halldórsdóttir, 2003, bls. 259–260).  

Við framkvæmd rannsóknarinnar getur þekking á viðhorfi og reynsla 

höfundar haft áhrif á framkvæmd hennar. Það er því umhugsunarefni hvort 

starfsreynsla höfundar úr öðrum leikskólanum auki eða dragi úr réttmæti 

rannsóknarinnar. Það að þessi atriði séu höfundi ljós ætti að draga úr þeim 

hugsanlegu áhrifum.  

3.7 Greining gagna 

Rannsóknargögnin voru marglesin og við greiningu þeirra var tekið mið af 

kenningarlegum grunni rannsóknarinnar. Hugmyndum Bae um samskipti 

barna og fullorðinna og kenningum Dewey um lýðræði í leikskóla.  

Greining gagnanna fór fram á þremur stigum, fyrst á meðan á viðtölunum 

stóð en þá voru skrifaðir niður punktar. Strax eftir viðtölin en þá voru 

skrifaðar niður athyglisverðar áherslur sem fram komu og hugsanleg tenging 

við kenningarlegan grunn rannsóknarinnar. Þar strax á eftir var hlustað á 

hvert samtal og var það gert til að fá betri tilfinningu fyrir orðum 

viðmælenda. Að lokum voru hljóðrituðu viðtölin skrifuð upp frá orði til orðs. 

Til að auðvelda greininguna voru viðtölin prentuð út og skrifað var inn í 

prentuðu eintökin með litum til að auðveldara væri að átta sig á þeim þemun 

sem þar komu fram. 

Fyrst var rýnihópaviðtal skoðað og síðan viðtöl hjá hverjum og einum 

viðmælanda og athugað hvort einhver samsömun væri milli hópa. Þannig 

fæst góð heildarmynd sem síðan er hægt er að nýta í fræðilegri greiningu og 

ítarlegri túlkun (Kvale og Brinkmann, 2009, bls. 205‒207). Reynt var að 

velja beinu tilvitnanirnar þannig að þær væru lýsandi fyrir það sem fram kom 

í viðtölunum. Gögnin voru skoðuð aftur og aftur til að vera viss um að rétt 

væri farið með það sem viðmælendur sögðu. Þegar kom að því að skrifa 

niðurstöðurnar var hlustað á þær aftur og gögnin voru lesin nokkrum sinnum 

yfir. Var þetta gert með það í huga að höfundur dragi ekki of fljótt ályktanir 

og ekkert færi fram hjá. Túlkun gagna var unnin á þann hátt að leitast var 

eftir því að sjá tengsl við fræðilegan grunn rannsóknarinnar, hugmyndir Bae 

og kenningar Dewey við það sem fram kom í viðtölunum og var horft bæði 

til þess sem var líkt og þess sem var ólíkt.  

Gögnin voru síðan dregin saman og flokkuð í þemu og hugmyndir eftir 

þeim þáttum sem þóttu áhugaverðir og sameiginlegir hjá viðmælendum og 

féllu vel að kenningarlegum grunni rannsóknarinnar. 

4. Niðurstöður 

Hér verða birtar niðurstöður viðtalanna við leikskólakennarana sem þátt tóku 

í rannsókninni. Farið var gaumgæfilega yfir viðtalsgögnin og þau greind og 

stóðu eftir átta þemu sem lýsa þeim niðurstöðum sem rannsóknin sýnir. Þau 

þemu sem fram komu við greiningu gagnanna endurspegla kaflaheitin.  

Þemun eru: Lýðræði, viðhorf til lýðræðis, tækifæri barna til þátttöku, 

lýðræðisleg samræða og samvinna, lýðræðislegar kennsluaðferðir, breyttir 

starfshættir og ný sýn á börn, ný menntastefna og lýðræði og leikskólinn sem 

lýðræðislegt samfélag. 

4.1 Hugtakið lýðræði 

Eins og áður hefur komið fram er fræðilegur grunnur rannsóknarinnar skrif 

Johns Dewey um lýðræði í skólastarfi og Berit Bae um viðurkennandi 

samskipti. Lýðræði er því eitt af helstu lykilhugtökum hennar og verður því 

leitast við að greina þann skilning sem leikskólakennarar leggja í hugtakið. 

Þremur af fjórum viðmælendum í einstaklingsviðtölunum varð tíðrætt um 

þá skilgreiningu á hugtakinu að það væri sá réttur sem einstaklingar hefðu til 

að taka ákvarðanir og að allir hefðu rétt til að tjá sig og hafa skoðanir.  

Það kom fram hjá öllum viðmælendum að þeim fannst felast í skilgrein-

ingunni að öll börn ættu rétt á að hafa áhrif á eigið líf og rétt til að fá að velja 

í daglegu lífi. Það sé hlutverk okkar kennaranna að vera opnir fyrir þeim 

tækifærum sem gefast til þess. Magga talaði um mikilvægi þess að vera 

meðvitaður um hæfni og getu barnsins og leyfa því að öðlast tækifæri til að 

velja og hafa áhrif um leið og það hefur aldur og þroska til. Hún lagði áherslu 

á að henni þætti lýðræði snúast um að allir ættu rétt á að hlustað væri á þá og 

skoðanir væru virtar. Hún sagði: 

 
Mér finnst mikilvægt að hlusta á þau, spjalla við þau eins og eftir 

samverustund á morgnana. Þá er sest niður og farið yfir vikuna og hver 

og einn er fenginn til að tjá sig. Það er mikið hlustað á þau, ég held að 

það sé mjög mikilvægt, já og ekki bara að vera búinn að ákveða að 

þriggja ára barn hefur ekki, hvað á ég að segja, þroska til að hafa 

skoðun á einhverju. 

 

Í rýnihópaviðtalinu og tveimur einstaklingsviðtölunum nefndu 

viðmælendur dæmi um að barnið ætti að velja hvernig fötum það klæddist í 

útivist, hvaða mat það borðaði og hvað það borðaði mikinn mat. Magga 

sagði: 

 
Hugtakið lýðræði er náttúrlega þegar við fáum öll að hafa áhrif, eins og 

í leikskólanum. Áhrif á lífið okkar og starfið okkar eða vinnuna okkar 

eða hvað við erum að gera.  

 

Í rýnihópaviðtalinu kom fram hjá Dóru að skilgreining hennar á hugtakinu 

væri sameiginlegar ákvarðanir um það sem væri gert og að lýðræði snerist 

um einstaklinginn. Hún sagði: 
 

Lýðræði á að vera svona hópur það sem hópurinn vill og eitthvað 

svona. Lýðræðisleg kosning er þar sem meirihlutinn ræður, þá er þetta 

samt þannig í leikskólanum að lýðræði í leikskólanum er svona 

einstaklingsmiðað, til þess að öllum líði vel og það geti orðið lýðræði í 

leikskólanum og allir fái að ráða einhverju. Þarf maður að hugsa um 

einstaklinginn og hugsa, hvað hentar þessu barni. Það er oft gott að 

setjast í samverustundum og ræða málin.  

 

Greinilegt var að viðhorf kennaranna gagnvart lýðræði voru mismunandi 

og nefndi Magga að henni fyndist lýðræði felast í því að leyfa börnunum að 

velja. Hún nefndi dæmi: 
 

Við erum að fara í útivist og ég var að spá í hvort þið viljið að við 

förum í gönguferð eða förum á sparkvöll með bolta, eða eitthvað slíkt. 

Að þau fái valið, það eru tíu sem vilja þannig að kannski gerum við hitt 

næst. 

 

Allir kennararnir nefndu atriði eins og að allir ættu rétt á að á þá væri 

hlustað. Gulla sagði að henni fyndist mesta lýðræði vera fólgið í því að það 

sé hlustað á einstaklinginn. Lauga nefndi í rýnihópaviðtalinu að henni þætti 

lýðræði með börnum snúast um að gefa þeim vald til að taka ákvarðanir, þá 

snerist þetta oft um einföld atriði, hún sagði: 
 

Mér finnst samt lýðræði á leikskóla vera þessir einföldu hlutir eins og 

viltu hafragraut eða Cheerios, þó þetta sé um bara lítinn hlut eins og 

viltu fara út í stígvélum eða strigaskóm, það skiptir mig engu máli 

hvort barnið fari út í stígvélum eða strigaskóm, bara að leyfa þeim að 

fá val.  

 

Gulla sagði að hún áleit lýðræði vera það að allir hjálpuðust að við að ná 

sameiginlegu markmiði og komast að sameiginlegri niðurstöðu.  

4.2 Viðhorf til lýðræðis 

Ekki er alltaf ljóst í hvaða skilningi starfshættir í leikskóla geta talist 

lýðræðislegir samanber niðurstöðum í kaflanum hér á undan. Nú verður rakið 

hvernig viðhorf leikskólakennara til lýðræðis í leikskóla birtist.  

Viðmælendur voru sammála um að á undanförnum áratugum hefði 

leikskólastarfið orðið lýðræðislegra því önnur sýn og aðrar áherslur á starfið 

kæmi með nýútskrifuðu fólki. Þessum breytingum fylgdi annars konar 

viðhorf með breyttum kennsluaðferðum.  

Bæði Edda og Lena töluðu um að þær væru óöruggar þegar kæmi að því 

að innleiða lýðræðislegar kennsluaðferðir, þær vantaði þjálfun í 

lýðræðislegum aðferðum. Lenu fannst vanta að kennararnir ræddu um í 

hverju lýðræði í leikskóla fælist því það væri hægt að fara svo margar ólíkar 

leiðir að því og ekki væri alltaf hægt að láta börnin ráða. 

Magga sagði að í sínum huga væri lýðræði í einstaklingseðlinu þar sem 

hennar sýn á starfið væri lýðræðislegt og hefði alltaf verið. Að hennar mati 

væri mikilvægt að leggja áherslu á hæfni barnanna í samskiptum. Hún telur 

mikið svigrúm gefast í leikskólanum til að vinna með samskipti og til að 

hlusta á raddir barna og hvetja þau til að tjá skoðanir sínar. Hún sagði að það 

gæfust ótal tækifæri þar til lýðræðislegra vinnubragða og þá sérstaklega þegar 

börnin yrðu eldri. Þetta snerist um að vera opin fyrir þeim tækifærum sem 

gæfust, hún sagði: 
 

Ég held að það sé alltaf hægt að gera betur eða hægt að bæta við meira 

inn í starfið, það er bara okkar að vera opin fyrir því ekki bara hugsa ég 

er miklu fljótari að gera þetta sjálf, eða ákveða þetta sjálfur eða, því 

auðvitað er oft flókið ef maður ætlar að leyfa krökkunum að ákveða 

hluta af matseðlinum eða hvað við ætlum að gera í næstu viku í öllum 

þessum stundum nú eða auðvitað tekur þetta tíma og auðvitað getur 

þetta orðið erfitt. Þau koma oft með ofboðslegar margar hugmyndir 

sem þarf að breyta og sníða út eða margar málamyndanir eða eitthvað. 

Jú, við getum alltaf gert ennþá meira og leyft þeim að vera með. 

Bæði Lauga og Rósa sögðu það sama en töluðu um að oft væru hendur 

þeirra bundnar af því hvað stjórnendum þætti um það sem þær gerðu. Lauga 

nefndi sem dæmi að ef barn langaði að fara í strigaskóm út í rigningu, væri í 

lagi að leyfa því það. Lauga sagði að í samfélaginu í leikskólanum þyrftu allir 

að vera sammála ef það ætti að kenna börnunum út frá eigin reynslu. 

Stjórnendur ættu að upplýsa starfsfólk um hvað felist í stefnu leikskólans. 

Eins og þar sem barnið fær að fara út í strigaskóm í hvaða veðri sem er, þá 

þurfa allir að vera meðvitaðir um að barnið komi til með að blotna í fæturna 

og það væri hluti af námi barnsins. Markmiðið væri að fá barnið til að hugsa 

sjálfstætt og læra af eigin reynslu. Næst myndi sama barn hugsanlega velja að 

fara út í stígvélum í rigningu því að það hefði reynsluna af því að blotna í 

fæturna í strigaskóm. Sýn kennara og annarra starfsmanna á starfið væri hins 

vegar svo mismunandi og fyrir einhverja kennara gæti það þýtt kæruleysi af 

hendi kennara að leyfa barni að fara út í strigaskóm í rigningu.  

Dóra tók dæmi um það þegar barn var að kríta á kofann í leikskólanum, þá 

kom kennari til barnsins og sagði að það væri bannað að krota á kofann. Hún 

stóð hins vegar þar hjá og hennar hugsun var að á þennan hátt sýndi barnið 

skapandi hugsun, það væri ekki að krota og þetta væri krít sem færi af í 

rigningu. Að hennar mati væri þetta gott dæmi um hvað sýn kennara væri 

mismunandi. Ýmis fleiri dæmi voru nefnd í rýnihópaviðtalinu sem sneru að 

ólíkri sýn kennara á lýðræði. Nefndu þær að margir kennarar ættu erfitt með 

að tileinka sér lýðræðisleg vinnubrögð. 

Lena talaði um að henni þætti margir kennarar vera ragir við að að gefa 

börnunum tækifæri til að taka eigin ákvarðanir. Hún sagðist halda að það 

snerist um hræðslu við að missa stjórnina á barnahópnum. 

Magga sagði það skipta miklu máli að kennararnir væru meðvitaðir um að 

vinna á lýðræðislegan hátt hver með öðrum. Hún sagði að í lýðræðislegum 

skóla þyrfti að huga að því að allir kennarar hefðu áhrif. Hún sagði: 
 

Ég er deildarstjóri en maður er einn af hópnum og við bara finnum út 

úr þessu saman. Það hefur hingað til gefist mikið betur heldur en að 

segja þú átt eða þú átt ekki, það er mín reynsla. Þetta er samvinna, já í 

gegnum allan daginn ekki bara það sem snýr að börnunum heldur líka 

gagnvart samstarfsfólki. 

 

Allir viðmælendurnir töldu sig starfa í skóla þar sem lýðræði væri ríkjandi 

og svigrúm væri gefið fyrir lýðræðislegar aðferðir. Þó gáfu flestir 

viðmælendurnir í skyn að það mætti samþætta hugmyndir og skoðanir 

kennaranna og stjórnenda. Ekki væri alltaf ljóst hvað væru lýðræðislegir 

starfshættir að mati allra. Einnig væri ekki alltaf ljóst hvernig samskiptin ættu 

að vera við börnin með tilliti til lýðræðishugtaksins og hvernig lýðræðislegt 

námsumhverfi eigi að vera uppbyggt.  

4.3 Tækifæri barna til þátttöku 

Ljóst er að flestum kennurunum fannst þátttaka barnanna í starfinu mjög 

mikilvæg. Að þeirra mati væri mikilvægt að vera opinn fyrir nýjungum til að 

skapa börnum fjölbreytt tækifæri til áhrifa og þátttöku í leikskólanum.  

Fram kom í rýnihópaviðtalinu hjá Dóru að hún taldi að kennararnir þyrftu 

alltaf að hugsa verkefnin út frá börnunum og hve mikilvægt væri að styðja 

þau til þátttöku og lesa í ólíkar tjáningarleiðir þeirra. Dóra talaði um að oft 

væru kennararnir alltof uppteknir af því að hafa skipulagið og starfið í föstum 

skorðum. Það gleymdist því oft að hugsa út í þátttöku barnanna í daglegu 

starfi.  

Í rýnihópaviðtalinu kom fram hjá Laugu að henni fyndist þær alltof fastar 

í skipulaginu og oft gleymdist að hugsa út í að leyfa börnunum að velja og 

hafa áhrif og taka þátt í að móta starfið. Alltof oft væri búið að ákveða án 

þess að hugsa út í þátttöku barnanna, eins og til dæmis þegar ákveðin þemu 

væru skipulögð án þess að hugað væri að því hvað börnin vildu. Lauga sagði: 
 

Maður gleymir svolítið bara, við ætlum að hafa dýraþema, hvernig 

eigum við að vinna það. Það þarf að hugsa í raun öll verkefni út frá því 

hversu mikið geta börnin gert sjálf. 

 

Þrjár af þeim töluðu um valkerfið í leikskólanum sem stað þar sem börnin 

fengju að taka þátt á sínum forsendum en þar myndu kennararnir samt ákveða 

fyrirfram hvaða efniviður og svæði væru í boði. Oft stæði valið um fjögur til 

fimm svæði.  

Fjórir af fimm þátttakendum í einstaklingsviðtölunum sögðu frá því að 

börnin skiptust á að vera veðurfræðingar í leikskólanum. Það væri í höndum 

þeirra að ákveða hvernig best væri að klæða sig þann daginn. Þetta væri gert 

til að auka áhrif barnanna í leikskólanum. Veðurfræðingarnir hafa það 

hlutverk að gá til veðurs og mæla með eftir veðri í hvaða föt eigi að fara. 

Lena sagði: 

Þá er það bara svona „munið þið“ veðurfræðingnum í dag fannst að 

þetta væru réttu fötin, haldið þið að það sé ekki rétt. Þannig að þá er 

þetta meira ekki eitthvað svona „þú átt að“ heldur svolítið manstu.  

 

Magga telur mjög mikilvægt að börnin fái tækifæri til að að taka þátt og 

ráða því sem hægt er. En hún sagði líka að henni fyndist samt að ekki væri 

alltaf hægt að láta þau ráða, stundum sé það ekki hægt. Það sé munur á 

algjörri stýringu og því að hafa einhverja stýringu. Magga nefndi sem dæmi 

matartímann: 
 

Þau eru virkir þátttakendur en auðvitað erum við með ramma um það 

sem við ætlum að gera á hverjum degi. Eins og það við ætlum að borða 

á ákveðnum tíma en börnin aðstoða við að leggja á borðin. Svo hefur 

það verið hér að þau fái af og til að hafa áhrif á matseðilinn.  

 

Það kom fram hjá viðmælendum að í leikskólanum hafi skapast umræður 

um hvaða leiðir væri hægt að fara til að efla þátttöku barnanna. Ein af þeim 

sem ákveðið var að fara var sú að börnin fengu að taka þátt í gerð matseðils 

leikskólans. Var það síðan gert í samráði við matráðinn þar sem hann skoðaði 

matseðilinn með það í huga hvort óskir barnanna gengu upp. Gulla sagði: 
 

Það er svo mikilvægt að leyfa þeim að hafa eitthvað um matseðilinn að 

segja. Hópstjóri eða deildarstjóri sest þá niður með þeim og ræðir við 

þau, svo er það bara skrifað niður og kokkurinn okkar fær það til að 

vinna úr. Þau verða síðan svo ánægð þegar það stendur á matseðlinum 

og mamma og pabbi lesa: Það er kjötsúpa í dag sem að Jón og Helgi 

völdu. 

 

Gulla sagði að þetta hefði þróast í það að börnin fengu að velja sér tvær 

tegundir af morgunmat líka. Síðan hefðu fleiri aðferðir og leiðir komið í 

kjölfarið. Til dæmis væri einu sinni í mánuði uppbrotsdagar þá væru börn á 

ákveðnum deildum búin að ákveða með góðum fyrirvara hvað yrði gert á 

þeim degi. Deildirnar skiptust á að velja hvað væri gert og væri það gert með 

atkvæðagreiðslu. Hún sagði:  
 

Við leggjum eitthvað fram eins og í vali. Það er náttúrulega þrennt eða 

fernt eða fimm hlutir í boði og við reynum að vera vakandi fyrir því 

fyrir hverju þau eru spennt og reynum að hafa það í boði.  

 

Magga sagði að fyrir henni snerist þetta um að skólinn væri lýðræðislegur 

þar sem börnunum væri gefinn kostur á að taka þátt og velja fyrir sig. Að 

hennar mati væri mikilvægt að börnin litu á leikskólann sem samfélag þar 



47 

sem kennararnir væru með augun opin og læsu í aðstæður í daglegu lífi til að 

gefa börnunum tækifæri á að hafa áhrif á eigið umhverfi í daglegu lífi. Magga 

nefndi dæmi: 
 

Stundum tökum við þvottinn inn og brjótum saman, það er hluti af því 

að við séum með, ég meina þetta er leikskólinn okkar, við þurfum því 

öll að hjálpast að. Þannig að þá þarf maður svolítið að koma því að hjá 

þeim að það sé kannski bara hluti af því að vera þegn, já vera partur af 

samfélaginu. Það er náttúrlega hluti af lýðræði. 

 

Viðmælendur voru allir sammála um að oft geti verið erfitt fyrir kennara 

að fylgja því eftir að efla þátttöku barna því persónuleiki þeirra sé 

mismunandi. Það sem einum finnst að efli þátttöku barns getur annar haft allt 

aðra sýn á og í leikskólanum sé mikil samvinna á milli starfsmanna. Þetta geti 

valdið misklíð á milli starfsmanna. 

Í rýnihópaviðtalinu voru viðmælendur sammála um að við allar aðstæður 

ætti að hafa í huga rétt barna til ákvarðanatöku. Magga tók í sama streng í 

einstaklingsviðtalinu og sagði að henni þætti mikilvægt að hlusta á börnin og 

leyfa þeim að velja. Velja um litlu atriðin, hún nefndi dæmi eins og hvað 

mikið barnið vill borða og hvort það vill morgunkorn eða hafragraut. Hún 

sagði að það snerist samt um að kennararnir væru meðvitaðir um aldur og 

þroska barnanna. Það væri hægt að leyfa þeim að ráða meira eftir því sem 

þau yrðu eldri. Hún sagði: 
 

Það er svo mikilvægt að hver og einn megi hafa skoðun á því hvað 

stendur honum til boða og fái að velja bara um þessa einföldu hluti 

eins og hvort þú viljir frekar þetta eða hitt og að við höfum öll tækifæri 

til þess að njóta okkar, já og að allir hafi jafnan rétt til að tjá sig.  

 

Gulla sagði að henni þætti skipta miklu máli að hlusta á barnið og meta 

bæði einstaklinginn og hópinn. Hún sagði að hún áliti hlustunina svo 

mikilvæga og það að við töluðum við börnin ekki yfir þau. Gulla taldi að við 

værum alltof oft upptekin af skipulaginu og aldri barnanna í staðinn fyrir að 

þreifa okkur áfram út frá þeirra eigin forsendum og ýta undir sjálfsmynd og 

sjálfstæði þeirra. Eins og hún orðaði þetta: 
 

Það er mikilvægt að þekkja einstaklingana, mikilvægt að ýta undir að 

hver og einn þori að tjá sig. Við þurfum að kenna þeim að hafa 

sjálfstraust til þess að standa á sínu gagnvart hópnum. Vegna þess að í 

lýðræðisþjóðfélagi þurfum við að velja fyrir okkur án þess að láta 

einhverja sem erum háværari leiða okkur. 

Bæði Edda og Gulla sögðu lýðræði og þátttöku barna vera fólgna í því að 

hvetja börnin til að tjá sig um það sem þau vilja og virða þeirra skoðanir. 

Einnig væri mikilvægt að leyfa þeim að koma með hugmyndir og gefa þeim 

tækifæri til að þróa hugmyndirnar áfram og í samvinnu við aðra og þeirra 

hugmyndir. Gulla sagði: 
 

Mér þykir mikilvægt að hvetja þau til þess að tjá sig um það hvað þau 

vilja og að gefa þeim valið. Við erum að fara í útivist og ég var að spá í 

hvort viljið þið að við förum í gönguferð eða förum á fótboltavöllinn 

með bolta, eða eitthvað slíkt. 

 

Það sem var sameiginlegt í svörum allra viðmælenda var að starfið væri 

að breytast og börnin fengju aukin tækifæri en áður til þátttöku en það 

krefðist þess að kennarar væru opnir gagnvart þeim tækifærum sem gæfust í 

daglegri starfsemi leikskólans.  

4.4 Lýðræðisleg samræða og samvinna 

Hér á undan kom fram að viðmælendur telja hlustun og samræðu mikilvæga 

þegar kemur að lýðræði í leikskóla. Fram kom að það væri hlutverk 

kennaranna að hlusta eftir vilja barnanna og löngunum. Viðmælendur töldu 

einnig að það þyrfti að leggja mikið upp úr því í leikskólanum að börnin 

lærðu að hlusta hvert á annað og leysa ágreining sín á milli með hlustun og 

samræðu.  

Að mati Lenu átti að leggja aukna áherslu á að ræða við börnin um það 

sem kæmi upp á í daglegu lífi í leikskólanum. Hún sagði að í samveru-

stundum gæfist oft tækifæri til þess að leyfa börnunum að tjá sig og hún áliti 

mjög mikilvægt að þau lærðu að hlusta hvert á annað. Lena sagði: 
 

Þau vilja láta heyra í sér, þau vilja segja frá og við erum að reyna að 

gefa þeim tækifæri en það er bara ekki hægt að allir tali í einu þá. Þau 

verða að læra að hlusta og að allir hafa rétt til að tjá sig. Þeim finnst 

nokkuð gaman að taka þátt í svona og segja frá.  

 

Lena sagði það sína reynslu að það að ræða við börnin hjálpaði þeim að 

taka ábyrgð á eigin ákvörðunum hvort sem þær væru teknar í samvinnu við 

aðra eða hjá barninu sjálfu. Hún nefndi dæmi eins og þegar útbúa þyrfti 

reglur í leikskólanum. Ef börnin sjálf kæmu að því þá væri hægt að vísa í það 

að þau hefðu sjálf tekið ákvörðun um að hafa ákveðnar reglur og væri því 

hægt að minna börnin á þær. Einnig kom hún inn á að oft ættu börnin í 

erfiðleikum með hegðun í ákveðnum aðstæðum og þá fyndist henni það hafa 

gefið góða raun að tala við þau og fara yfir þær aðstæður sem væru erfiðar og 

komast að sameiginlegri niðurstöðu um það hvað mætti gera betur.  

Tveir af viðmælendunum sögðu að það hefði verið gripið til sérstakra 

aðgerða í leikskólanum til að hlusta eftir röddum barnanna. Á ákveðnum 

tímum fengu börnin tækifæri til að tjá sig. Lagt var upp með að allir hefðu 

eitthvað fram að færa og lögð var áhersla á að allir hefðu rétt á því að segja 

frá hugmyndum sínum og skoðunum og að það væri hlustað á viðkomandi. 

Einnig var lögð áhersla á að börnin hlustuðu á önnur börn innan hópsins. 

Kennararnir töldu að með því að börnin fengju að láta skoðanir sínar í ljós 

væri verið að auka hæfni þeirra í samskiptum og stuðla að bættri sjálfsmynd 

þeirra.  

Gulla sagði að hún teldi mesta lýðræðið í leikskólanum felast í því að 

hlusta á börnin, að hlusta á þau og spjalla við þau. Oft væru kennararnir búnir 

að ákveða fyrirfram að barn hefði ekki aldur og þroska til að hafa skoðanir. 

Eins og hún orðaði það: 
 

Þannig að já, hlusta á þau spjalla við þau. Það er mikilvægt að það sé 

hlustað á þau. Ég held að það sé mikilvægt fyrir barnið að finna að 

skoðanir þess séu virtar þau byrja mjög snemma að hafa skoðanir. Mér 

finnst við eiga að fá þau til að lýsa sínum vilja eða löngunum. Það er 

mikilvægt að þekkja einstaklingana, mikilvægt að ýta undir að hver og 

einn þori að tjá sig.  

 

Allar voru þær sammála um að hlustun væri mjög mikilvægur þáttur í 

samskiptum við börn og og lýðræðisleg þátttaka fælist meðal annars í því. 

Lena sagði að með því að hlusta á barnið og leyfa því að tjá sig væri hægt 

að kenna því að taka meiri ábyrgð á eigin hegðun. Hún nefndi dæmi um 

dreng sem ætti erfitt með skap í samskiptum við önnur börn. Það hefði reynst 

henni vel að ræða við barnið um það hvað væri hægt að gera til að bæta 

samskiptin hjá honum og hvernig hann gæti notað einhverjar aðferðir sér til 

stuðnings. Þetta hefði reynst árangursríkt og hefði hún rætt við barnið 

reglulega þar sem þau hefðu saman farið yfir daginn og barnið þá tjáð sig um 

hvað hefði gengið vel og hvað mætti bæta. Lena orðaði það svona: 
 

Maður er alltaf upptekinn að hlusta á raddir barna og reyna að komst 

að því af hverju og hvers vegna. Og svo skoðar maður hvort það sé 

eitthvað. Maður á að gefa sér tíma til að skoða, ekki vera fljótur að 

dæma, bara hlusta meira. Ég er með einn strák sem er svolítið svona 

skapstór og ég sagði bara við hann: Hvað getum við gert? Viltu að ég 

minni þig á? Hvað viltu að ég geri, og hvað getur þú gert til að bæta 

þig. 

 

Það kom fram í einstaklingsviðtali hjá Lenu og í rýnihópaviðtalinu að þær 

hefðu farið á mörg námskeið er vörðuðu samskipti við börn og hefði tengst 

stefnu leikskólans. Á námskeiðunum hefði verið farið í hvernig ætti að tala 

við börn á jákvæðan og uppbyggilegan hátt þar sem áhersla væri lögð á að 

byggja upp sjálfsmynd barnanna. Að mati Lenu lærðu kennararnir margt á 

þessum námskeiðum og þeir hefðu rætt um að þeir fyndu að margt hefði 

breyst á ekki löngum tíma eftir að leikskólinn tók inn þessa stefnu. Þeir sæju 

það á því að núna væri miklu algengara að kennararnir settust niður með 

börnunum og ræddu málin ef eitthvað kæmi upp á heldur en áður fyrr. Einnig 

að þeir hjálpuðu börnunum að leysa ágreining með því að tala saman.  

Spjall og samtöl við börn eru mikilvægur þáttur í starfinu að mati allra 

viðmælenda og kom það fram bæði í rýnihópaviðtalinu og 

einstaklingsviðtölunum. Þá er bæði átt við óformlegt spjall og formleg samtöl 

í leikskólanum. Viðmælendur voru allir sammála um að á hverjum degi 

gæfist tækifæri til að ræða við börnin og snerist þetta um að vera opinn 

gagnvart því.  

4.5 Lýðræðislegar kennsluaðferðir 

Kennararnir voru misjafnlega öruggir þegar þeir voru spurðir út í hvaða 

lýðræðislegu kennsluaðferðir þeir væru með í leikskólum.  

Það mátti heyra óöryggi bæði hjá Lenu og Eddu og töluðu þær báðar um 

að þær væru mjög óöruggar með sig þegar kæmi að lýðræðislegum 

kennsluaðferðum. Edda sagði að hún þyrfti að breyta viðhorfi sínu, henni 

þætti flókið að hugsa kennsluna með lýðræði í huga en jafnframt fyndist 

henni mjög áhugavert að fylgjast með þeim kennurum sem væru 

lýðræðislegir í starfsháttum. Hún hefði upplifað að börnin væru mjög ánægð 

þegar þau fengu að ráða einhverju sem sneri að þeim sjálfum og hefðu áhrif í 

leikskólanum. Edda nefndi dæmi sem henni fannst mjög áhugavert en flókið 

fyrir sig í framkvæmd, hún sagði: 

Hjá xxx fengu þau að velja sér hólf á leikskólanum en ég raðaði þeim 

niður. Sennilega af því að það er þægilegra fyrir okkur kennarana að 

vinna með það. Hitt var auðvitað skemmtilegra og þægilegra fyrir 

börnin að læra hvar hólfin þeirra voru. Auðvitað eiga þau að fá að taka 

þátt eða að ákveða, það er auðvitað miklu skemmtilegra, en ekki öllu 

samt. Ég bara mikla það svo fyrir mér. Mér finnst svo mikið mál ef ég 

sé ekki búin að hugsa eitthvað sem á að láta þau gera heldur ákveða 

þau hvað á að gera og svo þarf ég að hugsa hvað þau geta gert.  

 

Bæði Edda og Lena töluðu um að þær töldu þessar aðferðir í kennslu oft 

vera þannig að það væri erfitt að draga mörkin hvenær þær misstu stjórn á 

aðstæðum. Lena talaði um að hún áliti að það væri ekki hægt að láta börnin 

ráða öllu, en kannski væri hægt að láta þau ráða meiru. Hana vantaði hins 

vegar frekari fræðslu um lýðræðisleg vinnubrögð. 

Gulla taldi að menntun hefði áhrif á uppeldissýn og kennsluaðferðir 

kennara og í leikskólanum væri mikið um nýútskrifaða leikskólakennara sem 

hún héldi að hefðu góð áhrif á þróun lýðræðislegra kennsluaðferða, eins og 

hún orðaði það: 
 

Já, við erum kannski bara búinn að vera með mjög virkan starfsmanna-

hóp. Við erum búin að vera með fólk sem hefur verið í námi alveg 

fram á þennan dag. Ég fór sjálf mjög seint í nám, var búin að vinna við 

þetta áður en ég fór í nám og það var mikið einmitt verið að fjalla um 

þetta að hlusta á börnin meðan að ég var að læra. 

 

Í rýnihópaviðtalinu kom fram hjá Dóru að henni þætti leiðbeinendur oft 

hafa takmarkaða sýn á lýðræðislegar kennsluaðferðir. Hún áleit miklu 

algengara að þeir væru uppteknir af reglum og hlýðni en skorti oft að sjá að 

kennslan fælist oft á tíðum í að sjá tækifærið í augnablikinu. Hún tók dæmi 

um matartímann þar sem ung börn fengu að skammta sér sjálf á diskinn með 

það að markmiði að gera þau ábyrg og sjálfstæð og hafa tilfinningu fyrir 

eigin lífi. Hún hafði upplifað skilningsleysi leiðbeinanda fyrir tilganginum. 

Dóra sagði að fyrir henni væri þetta mjög mikilvægt því ef alltaf er tekið af 

skarið og tekið fram fyrir hendurnar á börnunum er líklegt að það stuðli að 

lærðu hjálparleysi.  

Í rýnihópaviðtalinu kom bæði fram hjá Dóru og Laugu að þeim þætti 

lýðræði í leikskóla snúast um augnablikið og smáu og einföldu atriðin eins og 

að leyfa börnunum að velja hvort þau vilji hafragraut eða morgunkorn í 

morgunmat. Einnig að láta þau skammta sér matinn sinn sjálf og eiga til 

dæmis val um hvort þau vilji fara út í stígvélum eða strigaskóm, með 

vettlinga eða ekki. Þetta var eins og fram hefur komið ekki samdóma álit allra 

og því oft erfitt í framkvæmd því það kallaði á breytt viðhorf sem væri erfitt 

fyrir marga. Magga sagði að sér þætti mjög algengt að kennarar væru hræddir 

við að segja skoðun sína og væru vanir því að einhver einn eins og til dæmis 

deildarstjóri réði. Hún sagði: 
 

Ég sem deildarstjóri hef til dæmis alltaf tamið mér þau vinnubrögð að 

ég segi við mitt fólk, við þurfum að taka kaffi, hvernig ættum við að 

hafa það, hvernig ættum við að hafa kerfið, eigum við að hafa það 

rúllandi eða eigum við að hafa það fast við þurfum að fara í kaffi, það 

þarf einhver að taka útiveru. Það er svona eitthvað sem þarf að gerast 

yfir daginn. Þetta er jú okkar deild og við erum að fara að vinna saman, 

þannig að hvernig vinnulag viljum við hafa.  

 

Í rýnihópaviðtalinu kom fram að kennararnir hefðu farið í kynnisferð til 

útlanda og hefðu þær farið í bæði leik- og grunnskóla í skólaheimsóknir þar 

og kynnst þar nýjum kennsluaðferðum. Þar hefðu komið margar nýjar 

hugmyndir og meðal annars hefðu þær reynt aðferð sem þær kalla flæði í 

leikskólanum. Flæði var á margan hátt líkt vali sem áður hefur verið komið 

inn á nema að ekkert formlegt val er og engar takmarkanir. Börnunum er 

gefið meira svigrúm í flæði til að velja svæði fyrir sig og þann tíma sem þau 

kjósa að vera á svæðunum. Þegar þetta var leyft á leikskólanum höfðu börnin 

mörg svæði til eigin umráða þar sem þau gátu gengið á milli deilda og valið 

sér hvað þau vildu gera. Þær nefndu að þær hefðu haft efasemdir um þessa 

aðferð í upphafi vegna þess að þær hefðu verið hræddar um að missa stjórn á 

aðstæðum. Þar sem börnin fengu að vaða úr einu í annað og gera það sem þau 

vildu og engar fjöldatakmarkanir voru. Það hefði aftur á móti komið þeim á 

óvart hvað allt var áreynslulaust og allt hefði gengi vel. Þær sögðu að börnin 

sjálf hefðu mátt skipta um svæði þegar þau sjálf vildu. En ákveðin takmörk 

séu þó alltaf til staðar.  

Að mati kennaranna var þetta mjög lýðræðisleg kennsluaðferð, því búið 

var að skapa vettvang fyrir börnin þar sem þau fengu að taka þátt á sínum 

eigin forsendum. 

Gulla talaði um að það væru búnar að vera miklar breytingar á stuttum 

tíma. Hún sagði frá því þegar öll börnin áttu að pissa á sama tíma og var 

staðið yfir þeim þangað til þau voru búin. Hún sagði einnig að til margra ára 

hefði tíðkast að börnin væru látin útbúa jólagjafir og jólaskraut sem hefði 

alfarið verið eitthvað sem væri ákveðið af fullorðnum og börnin hefðu ekkert 

haft um það að segja. Hún sagði að sú aðferð stangaðist algjörlega á við 

lýðræðisleg vinnubrögð þar sem einstaklingshyggjan væri engan veginn í 

fyrirrúmi. Hún sagði að svona aðferðir væru á undanhaldi í dag. Nú til dags 

hefði skapast hefð fyrir því að bjóða börnunum upp á að velja sjálf hvað þau 

óskuðu að gefa foreldrum sínum í jólagjöf. Eins væri með bolluvendi og 

fleira, börnin ættu val um það hvort þau vildu útbúa vöndinn eða ekki. Eins 

og Gulla sagði: 
 

Svo eru jólagjafirnar sem fara heim til foreldra, það er bara unnið á 

löngum tíma. Þau eru þau spurð hvort að þau hafi áhuga á að gera 

svona eða hitt og svo velja þau sjálf, kannski fer endurunnin 

pappamassaskál eða dagatal eða grafíkmynd, það eru kannski þrír fjórir 

hlutir, svo má bara velja. Hvað vilt þú gefa mömmu og pabba í 

jólagjöf? Einu sinni var það þannig að allir áttu að fara heim með það 

sama. Allir áttu líka að pissa á sama tíma.  

 

Allir viðmælendur voru sammála um að auka þyrfti áherslu á lýðræðisleg 

vinnubrögð og ýta þyrfti undir frjálsræði barnanna og nefndu þær dæmi er 

varðaði matartíma, klæðaburð í útivist og fleira. Það kom fram að þeim þótti 

ljóst að sýn kennara skipti máli fyrir framgang lýðræðisins. Til að tryggja 

lýðræðislegar kennsluaðferðir töldu viðmælendur nauðsynlegt að skólinn 

sjálfur væri lýðræðislegur og allir þeir sem að stofnuninni kæmu væru 

meðvitaðir um að þar væri virkt lýðræði. Það væri ekki fyrst og fremst verið 

að kenna lýðræði, heldur einnig að starfa eftir því. Þær töluðu um að þetta 

væri áskorun fyrir alla þá sem að skólasamfélaginu kæmu.  

4.6 Breyttir starfshættir og ný sýn á börn  

Fram kom hjá viðmælendunum að þeir hefðu upplifað miklar breytingar í 

leikskólunum og í samskiptum kennara og barna á undanförnum árum en þeir 

vilji sjá enn frekari breytingar á leikskólastarfinu. 

Magga og Gulla sögðust sjá aukið lýðræði í leikskólanum nú en áður, þær 

greindu það í því hvernig umhverfi leikskólans væri skipulagt og hvernig 

stuðlað væri að þátttöku barnanna dags daglega. Þá töluðu þær um að þær 

sæju það einnig í gegnum val barnanna og að þau hefðu meira frelsi til 

tjáningar þar sem meiri virðing væri borin fyrir þeim. Núna í dag væru 

kennsluaðferðir og starfshættir leikskólans einstaklingsmiðaðri, og kennarar 

almennt opnari fyrir því hvað hentaði hverjum og einum. Það snerist ekki 

lengur um að allir ættu að gera það sama á sama tíma, hvort sem börnin hefðu 

áhuga á því eða ekki. Magga orðaði það svona: 
 

Þetta var svona „nú á að föndra fyrir jólin“ og það eiga „ALLIR“ að 

gera músastiga. Þetta er ekki rétt afstaða því fjölgreindakenningin sem 

að við viljum vinna eftir, gerir ráð fyrir því að þú gerir mest af því sem 

bæði þú hefur áhuga á og þar sem þinn styrkur liggur. 

 

Í rýnihópaviðtalinu kom fram að stundum yrði ágreiningur á milli 

starfsmanna leikskólans því það væri oft ólík sýn kennara á starfið. Það kæmi 

fyrir að sumir kennarar hefðu ákveðnar hugmyndir um það hvernig verkefnin 

ættu að vera. Dóra nefndi dæmi þar sem á elstu deildinni var búið að ákveða 

ákveðinn grunn að verkefni og síðan voru börnin látin útfæra verkefnið nánar 

eftir sínu höfði. Þarna höfðu kennararnir varpað fram hugmynd um verkefni 

sem þeir síðan mótuðu út frá áhuga barnanna. Þá hafði einn starfsmaður, sem 

hafði starfað í leikskólanum í langan tíma, orðið mjög ósáttur. Að hans mati 

höfðu hlutirnir alltaf verið gerðir á ákveðinn hátt og hann sæi ekki ástæðu að 

breyta út af laginu. Dóra nefndi að lýðræðislegar aðferðir kölluðu á breyttar 

starfsaðferðir og breytta sýn á starfið, viðhorf kennara væri ólíkt gagnvart 

því. Að hennar mati vantaði hana sjálfa meiri þjálfun í að virkja börnin til 

aukinnar þátttöku. Lena tók í sama streng og báðar töluðu þær um að þær 

væru óöruggar með hvar mörkin lægju. 

Eins og Edda orðaði það: 
 

Já, maður má ekki fara of langt, þú veist að þau mega ekki vera að 

leika sér að matnum sínum. Þú þarft að hafa mörk en samt aðeins 

víðari heldur en mín mörk eru kannski. Þetta er bara eitthvað sem 

maður þarf að læra. 

 

Bæði Magga og Gulla töluðu um að starfsmannahópurinn samanstæði af 

mörgum nýútskrifuðum kennurum og þær héldu að þess vegna væri lítið um 

skoðanaágreining þar sem flestir í leikskólanum hefðu svipaða sýn á starfið 

og að allir fengju að segja sína skoðun. 

Magga sagði að hún væri mjög ánægð með hvernig starfsmannafundirnir 

færu fram, þar fengju allir að tjá sig og þar væri hlustað á alla. Hún talaði um 

að hún héldi að það væri mjög mikilvægt fyrir lýðræðið. Hún taldi að aukin 

áhersla á lýðræði í nýrri menntastefnu hefði haft þar áhrif.  

4.7 Ný menntastefna og lýðræði 

Með markmiðum laga um leikskóla er lögð áhersla á að í skólum eigi 

skólastarf að miða að lýðræðislegum starfsháttum og að efla skuli lýðræði.  

Þegar viðmælendur voru beðnir um að segja frá því hvað þeim fyndist um 

aukna áhersla á lýðræði í nýrri menntastefnu 2011 þá svöruðu allir 

viðmælendur að þeim þætti það mjög jákvætt og þær teldu það tímamót sem 

fælu í sér aukin tækifæri fyrir nemendur okkar.  

Í rýnihópaviðtalinu kom fram að þeim þætti nýjar áherslur í námskránni 

bjóða upp á ýmsar vangaveltur. Meðal annars hvernig auka ætti lýðræði í 

daglegu starfi í leikskólanum. Sú umræða væri nauðsynleg ef horft væri til 

lýðræðis í leikskólastarfinu. 

Viðmælendur sögðu að þessar breytingar kölluðu á viðhorfsbreytingar hjá 

fleirum en kennurum og stjórnendum, líka allra þeirra er að skólakerfinu 

kæmu. Þær nefndu dæmi hvernig að innleiðingu áhersluþátta námskrár hefði 

verið staðið. Þær hefðu fengið leiðbeiningar um það hvernig þær ættu að 

innleiða lýðræði inn í leikskólastarfið og hvað þær ættu helst að leggja 

áherslu á. Að þeirra mati væri það ekki mjög lýðræðisleg vinnubrögð. 

Kennararnir ræddu einnig um það að þeim fyndist vanta samvinnu á milli 

leik- og grunnskóla. Hlutverk skólanna væri ofarlega í umræðunni í 

þjóðfélaginu og því ættu kennarar beggja skólastiga að vinna saman að því 

hvaða færni og hæfni ætti að efla og byggja upp í skólunum. Það væri því 

æskilegt að byggja ofan á og nýta það sem þegar hefur verið gert innan 

grunnskólanna og vinna með það áfram innan leikskólans. Að þeirra mati 

væri leikskólinn oftar lýðræðislegri stofnun heldur en grunnskólinn. Lauga 

orðaði það svona:  
 

Það er rosalegt stökk fyrir þau að fara upp í grunnskóla, við erum að 

byggja upp lýðræði alla leikskólagönguna, bæði á milli þeirra og að 

þau meti sjálfan sig og hafi þetta val. Allt í einu eru þau komin í 

grunnskólann og oft eiga þau bara að fara eftir einhverjum markmiðum 

þar sem þau bjuggu ekkert til, hvað er lýðræðislegt við það. 

 

Gulla sagði að lýðræðið hefði með svo marga þætti að gera sem myndi 

auka rétt einstaklingsins. Hún áleit það mjög gott að það hefði verið aukin 

áhersla lögð á þann þátt í Aðalnámskrá leikskóla 2011. Hún taldi að með því 

væri verið að auka vitund kennara um að rödd hvers og eins skipti máli og að 

allir hefðu sinn rétt. Hún sagði að sér þætti síðtímahugmyndir um börn á þá 



56 

leið að þarfir barnanna og langanir væru oft lítið virtar. Oft hefði lítill gaumur 

verið gefin að aðstæðum barnanna. Hún taldi að einelti byrjaði í 

leikskólanum en með aukinni áherslu á lýðræðisleg samskipti væri verið að 

stuðla að því að réttur hvers og eins væri virtur. 

Edda sagði að sér þætti mjög jákvætt að það hefði verið lögð aukin áhersla 

á lýðræði í Aðalnámskrá leikskóla 2011 en hún væri hrædd um að það tæki 

tíma fyrir marga skóla að tileinka sér lýðræðislegar aðferðir því það væri 

margþætt og hægt væri að fara margar og ólíkar leiðir. Hún áleit það ekki 

liggja í augum uppi hvernig ætti að auka lýðræði en hún efaðist ekki um að ef 

það yrði aukið myndi það stuðla að betri sjálfsvitund og sjálfstæði barna. Hún 

sagði að sér persónulega þætti mjög erfitt að sleppa takinu og læra nýjar 

aðferðir en hún gerði sér grein fyrir því og það væri byrjunin á breyttu 

viðhorfi. 

Edda sagði að henni fyndist að oft væru nýútskrifaðir kennarar virkari í 

lýðræðislegum kennsluaðferðum. Gulla kom einnig inn á það sama og bætti 

við að hún væri svo heppin að þar sem hún starfaði væru leikskólakennararnir 

flestir nýútskrifaðir. Þeir hefðu svipaða sýn á lýðræðið þar og því hefði ekki 

komið til mikils skoðanaágreinings á milli þeirra. Eins væri lýðræðislegur 

starfsandi ríkjandi þar. 

4.8 Leikskólinn sem lýðræðislegt samfélag 

Ljóst er af framansögðu að lýðræði í leikskóla þarf að ná til starfshátta, 

inntaks og námsumhverfis eins og fram kemur í Aðalnámskrá leikskóla 2011.  

Bæði Magga og Gulla sögðu að stjórnendur væru mjög meðvitaðir um að 

lýðræðið þyrfti að ná til samfélagsins í leikskólanum og að það krefðist 

víxlvirkni milli viðkomandi einstaklinga og umhverfi hans.  

Í rýnihópaviðtalinu kom fram að þeim þætti leikskólastjórinn opinn fyrir 

nýjum aðferðum og studdi kennarana í að skoða og prófa þær.  

Dóra sagði frá því að hún hefði leyft fimm ára börnum að velja sér hólf í 

leikskólanum og börnin hefðu verið mjög ánægð með það. Stjórnendur hefðu 

sýnt ánægju sína yfir því að hún væri að þróa hugmyndir sínar og prófa sig 

áfram í lýðræðislegum aðferðum.  

Edda talaði um að henni þætti lýðræðislegar kennsluaðferðir mjög 

áhugaverðar en aftur á móti þætti henni mjög erfitt að setja valdið til 

barnanna. Henni væri það tamt að stjórna, hvað væri gert og hvernig. Hún 

sagðist telja lýðræðislegar aðferðir í skólastarfi erfiðar aðferðir sem hún væri 

ekki góð í. Henni þætti samt kennarar sem væru færir í því, að færa valdið til 

barnanna án þess að missa stjórnina, vera mjög færir kennarar. Edda sagði: 
 

Ég er oft dugleg við að segja þeim hvernig getum við gert þetta. Ég er 

búin að vera að vanda mig við það. En það er rosalega erfitt. Samt, 

maður grípur alveg í hitt og segir við getum gert þetta svona eða við 

ætlum að gera þetta svona. Maður reynir líka að láta þau sjálf ákveða 

hvernig hægt er að leysa málin.  

 

Nokkrir viðmælendanna töluðu um að stefna leikskólans væri í takt við 

lýðræðislegar aðferðir í kennslu og sú símenntun sem þeir hefðu fengið í 

kjölfarið á innleiðingu stefnunnar hefði stutt við fagmennsku þeirra. Þeim 

fannst kennararnir vera sammála um að þeir lærðu líka hver af öðrum.  

Dóra nefndi að þrátt fyrir að svigrúm gæfist í leikskólanum fyrir 

lýðræðislega kennsluhætti og umhverfið byði upp á það. Þá væru viðhorf og 

sýn kennara mjög misjöfn og jafnvel snerust oft umræður um það hvort 

lýðræðislegir starfshættir væru eftirsóknarverðir í leikskólanum.  

Magga sagði að hún hefði alltaf aðhyllst lýðræðisleg vinnubrögð í 

leikskóla og því væri þetta átakalaust fyrir hana. Hún sagðist horfa á 

leikskólann sem lýðræðislegt samfélag þar sem lifað væri og lært í lýðræði. 

Það væri samt ekki alltaf auðvelt í framkvæmd þar sem ekki væru allir 

sammála um hvaða leiðir ætti að fara. Hún hefði frá því hún útskrifaðist verið 

lýðræðisleg því það lægi í einstaklingseðli hennar en kennarar væru jafn 

misjafnir og þeir væru margir og sumir væru ekki lýðræðislegir að upplagi. 

Hún sagði: 
 

Þetta er kannski einhvern veginn alveg eins og ég hugsa það hvort eð 

er, þannig að þetta er ekkert nýtt fyrir mér. Í mínum huga er þetta 

eðlilegasti hlutur í heimi já maður er bara einhvern veginn þannig 

hugsandi, en þetta er náttúrulega yfirgripsmikið. 

 

Kennarar væru ekki alltaf sammála um hvenær ætti að leyfa barninu að 

læra með því að framkvæma því það væri svo ríkt í þeim að passa upp á 

börnin og hafa vit fyrir þeim. Tökum dæmi af barni sem fer út í strigaskóm í 

rigningu. Fyrir suma kennara er það ekkert mál því þeir hugsa barnið kemur 

inn þegar það er orðið blautt í fæturna. Öðrum finnst hins vegar erfitt að hafa 

ekki vit fyrir barninu og passa ekki upp á að það blotni ekki í fæturna.  

Þær voru sammála um að þetta snerist alltaf á endanum um kennarann. 

Hvernig hann skipulagði starfið, hvaða efnivið hann notaði og hvernig hann 

væri notaður. Þær sögðu að hann þyrfti að búa til tíma og rúm og hvetja 

börnin til að sjá hlutina frá mörgum sjónarhornum. Því væri það nauðsynlegt 

fyrir kennara að vera opnir fyrir þeim tækifærum sem byðust í daglegri 

starfsemi. Lena komst svona að orði: 
 

Þau eiga að fá þá tilfinningu að það sé hlustað á þau. Stundum þegar 

verið er að klæða út þá segja þau, ég vil ekki fá vettlinga, þá hef ég 

heyrt „það er kalt úti þú verður að vera í vettlingum“. Mér finnst þetta 

ekkert stórmál, leyfðu barninu bara að finna að því verður kalt og þá 

sækir það vettlinga eða notaðu önnur orð eins og „heldur þú að þér 

verði ekki kalt úti með enga vettlinga“. 

 

Þær voru sammála um að sýn á börn hefði breyst mikið á undanförnum 

árum og það hefði áhrif á það hvernig talað væri við börn. Það væri ekki 

lengur eins algengt að heyra talað við börn í skipunartón eins og var hér áður. 

Eins væri miklu algengara að börnin sjálf væru látin leysa ágreining sín á 

milli. Þrjár af viðmælendunum nefndu að námskeið sem þær hefðu farið á 

sem snerust um samskipti við börn hefði breytt því hvernig þær töluðu við 

þau, en því miður næði það ekki til allra ennþá. Lena sagði: 
 

Það eiga sumir aðeins erfiðara með að sleppa. Ég veit það ekki hvort 

þetta sé hræðsla við að missa stjórnina við að leyfa krökkunum að 

ráða. Einu sinni var bara mjög algengt að heyra „ég ræð“ núna er það 

mjög sjaldan. eins ef það kemur eitthvað upp á þá ræðum við málin og 

látum þau koma inn í umræðuna. 

 

Magga sagði að það hlyti að vera markmið allra að óska eftir því að búa 

við vellíðan og hamingju og hún gerði ráð fyrir að við óskuðum börnunum 

okkar þess. Þeir sem hafa reynt að sinna starfi þar sem þeim líður ekki vel, 

vita hvað það getur verið erfitt. Hún talaði um að kennarar ættu að vera 

meðvitaðir um það að börn verji hluta úr deginum árum saman í leikskóla og 

það hljóti án efa að reynast þeim erfitt ef þarfir þeirra eru ekki í fyrirrúmi. Ef 

börnin væru alltaf þvinguð til verka, þá væri hætta á því að þau upplifðu 

leikskólann ekki á jákvæðan hátt.  

Ljóst er af framansögðu að lýðræði í leikskóla getur tekið á sig margar 

myndir. Margt hefur þar áhrif á og eitt af því er viðhorf kennara og 

starfsfólks leikskóla.  

4.9 Samantekt 

Svör kennara sýndu að þeir voru nokkuð sammála. Allir töldu þeir að efla 

mætti lýðræðislegar aðferðir í leikskóla og þeir hafa vilja til að efla lýðræðið 

og þátttöku barna. Ljóst var að kennararnir voru áhugasamir um að 

skipuleggja umhverfið þannig að það veitti börnunum aukin tækifæri til að 

taka þátt í leikskólastarfinu. Aðrir þættir sem þeir töldu vera mikilvæga voru 

að bera virðingu fyrir skoðunum barnsins og hugmyndum og þjálfa þau í að 

taka afstöðu til málefna. Sú sameiginlega sýn sem fram kom hjá kennurunum 

var að allir hefðu rétt á því að borin væri virðing fyrir þeim og að á þá væri 

hlustað.  

Kennararnir töldu flestir mikilvægt að þeir sem ynnu saman að verkefnum 

hefðu álíka sýn til lýðræðislegra aðferða innan leikskólans og töluðu saman 

um það að hvaða markmiðum væri stefnt að. Þeim þótti öllum mikilvægt að 

traust og virðing ríkti innan starfsmannahópsins og deildu allir þeirri skoðun 

að sjálfsvirðing og virðing fyrir öðrum væri hornsteinn alls leikskólastarfs. 

Fram kom að hugmyndavinna þótti mjög mikilvægur þáttur í starfi 

kennaranna og í því sambandi skipti starfsmannahópurinn miklu máli. Þær 

voru sammála um að ef skólinn ætti að miða að lýðræðislegum starfsháttum 

væri mjög mikilvægt að stjórnendur styddu við lýðræðislegar aðferðir. 

Leikskólakennararnir, sem rætt var við, töldu það skipta miklu máli að 

börn fengju tækifæri til að hafa áhrif á daglegt líf sitt í leikskólanum og auka 

þyrfti áhrif þeirra. Þeir sögðu að það væri hlutverk þeirra að skapa tækifæri til 

þess. Kennararnir álitu að góð samskipti þeirra á milli skiptu sköpum ef efla 

ætti lýðræði í leikskóla. Að lýðræði þyrfti að ríkja í leikskólasamfélaginu ef 

góður árangur ætti að nást. Þeir sögðu að samheldni í starfsmannahópnum 

hefði mikið um það að segja hvort vel gengi og starfið bæri tilætlaðan 

árangur. Þó að hver og einn kennari tileinkaði sér lýðræðislegar aðferðir 

leiðir góð samheldni af sér fjölbreyttari kennsluaðferðir.  

Algengustu kennsluaðferðirnar sem þeir nefndu gengu út á það að börnin 

fengju að velja innan ákveðins ramma. Nokkrir kennaranna sögðu að þeim 

skorti þjálfun í lýðræðislegum kennsluaðferðum og þeir væru tilbúnir til þess 

að efla færni sína og hæfni og lýðræðislegri aðferðir í kennslu. Að þeirra mati 

var ein leiðin að sækja námskeið til að koma til móts við það. Kennararnir í 

báðum skólunum sem tóku þátt í rannsókninni voru flestir á því að 

endurmenntun og fræðsla í tengslum við aukna áherslu á lýðræði væri 

áhugaverð. Ólíkt væri hvernig að því væri staðið innan leikskóla almennt. 

5. Umræða 

Viðfangsefni rannsóknarinnar var að skilja betur sýn leikskólakennara á 

lýðræði í leikskóla og að kynnast því hvernig leikskólakennarar telji að efla 

megi lýðræðislegar aðferðir í leikskóla. 

Í þessum kafla verða dregnar saman niðurstöður úr viðtölum og þær 

bornar saman við fræðilega hluta ritgerðarinnar ásamt því að fjalla um efnið 

út frá eigin sjónarhóli. Í kaflanum eru þemun þau sömu og í 

niðurstöðukaflanum. Í lokin verða niðurstöðurnar skoðaðar og leitast verður 

við að svara rannsóknarspurningum.  

5.1 Hugtakið lýðræði 

Af niðurstöðunum að dæma er hægt að álykta að fyrstu skilgreiningar flestra 

leikskólakennaranna beinist að þeirri umræðu sem algeng er í þjóðfélaginu að 

lýðræði tengist fyrst og fremst pólitískri þátttöku einstaklinga. Þrír af fjórum 

kennurum í einstaklingsviðtölunum sögðu að lýðræði væri réttur meirihlutans 

til ákvarðanatöku og til að kjósa í kosningum. Þessi skilgreining samræmist 

almennum hugmyndum um lýðræði. En samkvæmt íslenskri orðabók er 

skilgreiningin sú að almenningur geti með kosningu haft úrslitavald í 

stjórnarfarsefnum (Íslensk orðabók. A-L, 2002, bls. 939). 

Niðurstöður rannsóknarinnar gefa til kynna að skilningur kennara á 

hugtakinu felist í þáttum sem falla vel að kenningum Deweys (1966, bls. 12) 

um lýðræði í skólastarfi. Það er að það sé réttur barna að á þau sé hlustað og 

að borin sé virðing fyrir skoðunum þeirra. Þessi skilgreining samræmist 

einnig því sem kom fram hjá Pettersvold (2015, bls. 58). Niðurstöður 

rannsóknar hennar sýndi fram á að leikskólakennarar litu á lýðræði á þrjá 

mismunandi vegu: rökræðulýðræði, frjálslynt lýðræði og þátttökulýðræði. 

Einkennandi fyrir rökræðulýðræðið var að þar var lögð áhersla á samræður 

og að börnin lærðu að allir geta haft mismunandi skoðanir. Þessi skilgreining 

birtist í orðum eins viðmælandans þegar hann sagði: 

Mér finnst lýðræði vera að hlusta á börnin spjalla við þau eftir 

samverustund á morgnana. Þá er sest niður hjá okkur og farið yfir 

vikuna og hver og einn er fenginn til að tjá sig það er mikið hlustað á 

þau, ég held að það sé mjög mikilvægt. Já og ekki bara að vera búinn 

að ákveða að þriggja ára barn hefur ekki, hvað á ég að segja, þroska til 

að hafa skoðun á einhverju.  

 

Sú skilgreining sem flokkuð er samkvæmt Pettersvold (2015, bls. 58–59) 

undir frjálslynda lýðræðið þar sem rödd barnsins er í fyrirrúmi speglaðist í 

orðum viðmælanda þegar hann sagði: 
 

Mér finnst samt lýðræði í leikskóla vera þessir einföldu hlutir eins og 

viltu fara út í stígvélum eða strigaskóm. Það skiptir mig engu máli 

hvort barnið fari út í stígvélum eða strigaskóm, bara að leyfa barninu 

að velja.  

 

Áherslan var á að barnið fengi að gera það sem það vildi, þeir fullorðnu 

áttu að virða óskir þess.  

Skilgreining Pettersvold (2015, bls. 60) á þátttökulýðræði samræmist því 

sem Dewey (1916, bls. 100, 115) segir um mikilvægi þess að hlusta á börnin 

og að þau fái að hafa áhrif. Pettersvold (2015, bls. 59) tekur dæmi um þegar 

ákvörðun er tekin um að fara í göngutúr og börnin fá að velja hvert eigi að 

fara. Ákvörðun er þá tekin út frá því hvert flestir velja að fara og síðan er 

reynt að verða við óskum hinna sem völdu að fara annað síðar og það er gert 

sýnilegt fyrir börnunum. Skilgreiningin sást speglast í orðum viðmælanda 

þegar hann lýsti því í hverju hann teldi að lýðræði fælist. Hann orðaði það 

svona:  
 

Mér finnst lýðræði felast í því að hlusta á börnin, til dæmis þegar á að 

gera eitthvað skemmtilegt og brjóta upp daginn að leyfa þeim að velja, 

leyfa þeim að hafa áhrif. Þá er hægt að segja „við erum að fara í útivist 

og ég var að spá í hvort þið viljið að við förum í gönguferð eða förum á 

sparkvöll með bolta, eða eitthvað slíkt“. Að þau fái valið það eru tíu 

sem vilja fara í gönguferð þannig að kannski gerum við hitt næst.  

 

Síðasta skilgreiningin var rökræðulýðræði þar sem lögð er áhersla á 

umræðuna. Áhersla er lögð á samræður og að allir geta haft mismunandi 

skoðanir og þrátt fyrir það er hægt að komast að samkomulagi. Samræmist 

það því sem kom fram hjá Dewey (1966, bls. 99). Hann sagði að það sem 

einkenndi lýðræðislegt samfélag væri þátttaka þegnanna og leggja ætti 

áherslu á að vinna með félagsleg samskipti barna og áhuga þeirra. 

Samkvæmt niðurstöðunum komu flestir kennararnir með hina svokölluðu 

almennu þekkingu, eins og gengur og gerist í samfélaginu, á inntaki og 

skilgreiningu á lýðræði. Samræmist það því sem fram kemur í rannsókn 

Kristínar Dýrfjörð (2006) á lýðræði í leikskóla. Viðmælendur voru sammála 

um að á undanförnum áratug hefði leikskólastarfið orðið lýðræðislegra og 

önnur sýn hefði komið með nýútskrifuðu fólki. En þrátt fyrir það væri oft 

erfitt að koma lýðræðislegum aðferðum að í skólastarfinu því þær krefðust 

oft breytinga á kennsluháttum. Ýmsir erfiðleikar fylgdu oft í kjölfarið því 

viðhorf kennara gagnvart lýðræði væri líklega eins misjafnt og kennararnir 

væru margir.  

5.2 Viðhorf til lýðræðis 

Ólafur Páll Jónsson (2010, bls. 28–29) segir að Dewey líti svo á að það sem 

einstaklingar gera sé svo tengt viðhorfum þeirra að það sé partur af 

persónuleika þeirra. Samkvæmt kenningum Deweys þarf því fólk að vera 

lýðræðislegt að upplagi til að hægt sé að tala um lýðræðislegt samfélag. Er 

það í samræmi við það sem kom fram í niðurstöðunum, þar sem einn 

viðmælandinn sagði að fyrir sér væri lýðræðislegt skólastarf ekkert nýtt af 

nálinni. Lýðræðið væri fólgið í einstaklingseðlinu og hún sem 

leikskólakennari hefði starfað eftir þeirri hugsjón frá því að hún útskrifaðist. 

Henni væri það eðlislægt, hennar sýn á starfið væri að það væri lýðræðislegt 

og hefði alltaf verið. Það kom fram hjá kennurunum að þeim þætti hendur 

þeirra bundnar af því hvað stjórnendum fyndist um það sem þeir gerðu. Einn 

af þeim nefndi dæmi um barn sem vildi fara í strigaskóm út í rigningu. Ef það 

ætti að leyfa slíkt þyrfti samfélagið í leikskólanum að vera því samþykkt. Það 

þyrftu allir að vera sammála ef það ætti að kenna börnunum út frá reynslunni. 

Kennararnir töluðu um að það þyrfti að samþætta hugmyndir og skoðanir 

kennaranna og stjórnenda því ekki væri alltaf ljóst hvað væru lýðræðislegir 

starfshættir að mati allra. Það liggur því ljóst fyrir að til þess að mæta þessum 

kröfum af fagmennsku þá þurfa allir að vinna saman sem ein liðsheild í 

lýðræðissamfélagi skólans, og þar skipar þáttur stjórnenda stóran sess.  

Álykta má að þarna sé átt við það sem fram kemur hjá Ingvari 

Sigurgeirssyni o.fl. (2005) að það sé ekki nóg að breyta viðhorfum og færni 

einstaklinganna heldur þurfi einnig að breyta stofnanamenningunni.  

Viðmælendur voru sammála um að á undanförnum áratug hefði 

leikskólastarfið orðið lýðræðislegra því önnur sýn og aðrar áherslur á starfið 

kæmu með nýútskrifuðu fólki. Þessum breytingum fylgdi annars konar 

viðhorf með breyttum kennsluaðferðum. Þessar vísbendingar benda til þess 

að menntun kennara hafi áhrif í átt til aukins lýðræðis í skólastarfi. 

Niðurstöður rannsóknar Hrannar Pálmadóttur og Þórdísar Þórðardóttur (2007, 

bls. 127) sýndu fram á að uppeldis- og menntunarsýn kennara breyttust og 

urðu lýðræðislegri við aukna þekkingu starfsfólks á starfinu. Þessar 

niðurstöður samræmast einnig því sem kemur fram í niðurstöðum rannsóknar 

Jóhönnu Einarsdóttur (2001, bls. 160–161) um að viðhorf kennara birtist í 

athöfnum þeirra og orðum og speglist í leikskólastarfinu. 

Þeir kennarar sem þátt tóku í rannsókninni sögðu að viðhorf kennara væri 

aðalmótunarþáttur í starfi þeirra. Þeir voru sammála um að það skipti því 

mjög miklu máli fyrir framgang lýðræðislegra aðferða og til árangurs. 

Kennararnir höfðu þá skoðun að þeir störfuðu í lýðræðislegum skóla þar sem 

svigrúm væri gefið fyrir lýðræðislegar aðferðir. En þeir sögðu að jafnframt 

væri lýðræðið undir stjórnendum leikskólanna komið, þeir þyrftu að skapa 

grundvöllinn. Styður þetta niðurstöður rannsóknar Örnu H. Jónsdóttur (2001, 

bls. 54) á starfsánægju í leikskóla þar sem mesta ánægja starfsfólks fólst í því 

að ná persónulegum árangri með börnunum í leikskólanum. Þar kom fram að 

starfsfólk taldi að þær stjórnunaráherslur sem stuðluðu að starfsánægju ættu 

sameiginlegt að í þeim fólust opinskáar umræður um stefnu skólans meðal 

annars.  

5.3 Tækifæri barna til þátttöku  

Eins og hefur komið fram höfðu viðmælendur sterkar skoðanir á þátttöku 

barna í skólastarfinu. Samkvæmt Bae (2006, bls. 8), Bryndísi Garðarsdóttur 

og Kristínu Karlsdóttur (2012, bls. 100) er þátttaka þeirra skilgreind þannig 

að það sé hlustað á þau, að þau finni að skoðanir þeirra séu teknar alvarlega 

og að þau hafi áhrif í samfélaginu. Flestum kennurunum fannst þátttaka 

barnanna í starfinu mjög mikilvæg. Þeim fannst að kennararnir þyrftu að vera 

opnir fyrir nýjungum til að skapa börnum fjölbreytt tækifæri til áhrifa og 

þátttöku í leikskólanum. Niðurstöðurnar sýndu fram á að skilgreining flestra 

viðmælenda sneri að því að börnunum væri gefin kostur á að taka þátt og 

auka áhrif sín. Þetta samræmist því sem kemur fram hjá Barbro Johansson og 

Frances Hultgren, (2015, bls. 14) um að þekktasta skilgreiningin á þátttöku sé 

sú að börnin hafi áhrif á tiltekin verkefni eða á ákveðna starfsemi. 

Hægt er að skilgreina þátttöku á ýmsa vegu og samkvæmt Önnu Magneu 

Hreinsdóttur (2013) er ein leiðin kerfisbundin þátttaka. Með kerfisbundinni 

þátttöku er átt við að börn fái hlutverk innan veggja skólans. Það getur verið 

ábyrgðarhlutverk eins og að vera borðþjónn eða veðurfræðingur.  

Dæmi voru tekin í niðurstöðunum um þessi hlutverk og önnur hlutverk 

voru nefnd eins og borðþjónn og að brjóta saman þvott. Þegar börnin til 

dæmis skiptust á að vera veðurfræðingar í leikskólanum þá hefðu þau það 

hlutverk að gá til veðurs og mæltu með út frá því hvaða föt hentuðu í það 

skiptið. Einn viðmælandinn sagði: 
 

Þá erum við ekki lengur að segja „farðu í húfu eða farðu í vettlinga,“ 

heldur er það bara svona „munið þið“ veðurfræðingnum í dag fannst að 

þetta væru réttu fötin, haldið þið að það sé ekki rétt. Þannig að þá er 

þetta meira ekki eitthvað svona „þú átt að“ heldur svolítið manstu. 

 

Kennararnir sem tóku þátt í rannsókninni töldu að í daglegu starfi gæfist 

fjöldi tilefna til að vera með fjölbreyttar kennsluaðferðir sem gæfu börnum 

tækifæri til þátttöku. Nokkrir þeirra nefndu ýmsar aðrar aðferðir máli sínu til 

stuðnings. Sumir þeirra nefndu valkerfi þar sem börnin fengu að velja innan 

ákveðins ramma og tíma. Aðrir nefndu flæði þar sem börnin ættu val um 

ákveðin svæði og mættu sjálf finna út úr því hve lengi þau dveldu á 

svæðunum. Nokkrir sögðu frá því að börnin fengu að kjósa um og velja hvað 

ætti að gera á uppákomudögum og einnig þegar búa ætti til umgengnisreglur 

fyrir deildina. Enginn nefndi að börnin ættu val um að taka þátt í mati á 

leikskólastarfinu. 

Einn kennarinn sagði að hún teldi mjög mikilvægt að leikskólabarnið 

fyndi að það tilheyrði leikskólanum og gæti haft áhrif á umhverfið. Hún 

nefndi dæmi þar sem börnunum var leyft að koma að gerð matseðils 

reglulega. Að hennar mati leiddi það til þess að börnin fyndu að þau hefðu 

eitthvað um starfsemina að segja.  

Hún lýsti því vel með þessum orðum: 
 

Þau verða síðan svo ánægð þegar það stendur á matseðlinum og 

mamma og pabbi lesa: Það er kjötsúpa í dag sem að Jón og Helgi 

völdu. 

Það kom fram hjá kennurunum að þeim fyndist þeir sjálfir vera alltof 

fastir í skipulaginu og stundum gleymdist að hugsa um þátttöku barnanna. 

Einn viðmælandinn tók dæmi um þegar þemavinna var ákveðin þá væri 

skipulagningu iðulega lokið án þess að hugað væri að því hvað það væri sem 

börnin vildu. Í rannsókn Salminen (2013, bls. 77–78) kom fram að 

kennararnir sáu um að skapa tækifæri til þátttöku fyrir börnin og að lykillinn 

að henni færi eftir næmi kennarans til að skapa grundvöll fyrir þátttökunni. 

Bae (1996, bls. 145) telur að kennarar leggi allt of mikinn tíma í að búa til 

kerfisbundið dagskipulag fremur en að beina sjónum að barninu sem 

einstaklingi. 

Áherslur í Aðalnámskrá leikskóla beinast að samfélagi fyrir börn þar sem 

þau fá tækifæri til þátttöku. Leikskólinn á að vera sá staður þar sem börn fá 

að taka þátt og hafa áhrif á leikskólastarfið. Allir þeir sem þar starfa eiga með 

vinnubrögðum sínum og verkefnavali að stuðla að því (Mennta- og 

menningarmálaráðuneyti, 2011, bls. 38). Af þessu má því draga þá ályktun að 

þátttaka leikskólabarna í ákvarðanatöku sé því mjög mikilvægur þáttur í 

leikskólastarfi. Í niðurstöðum rannsóknar Salminen (2013, bls. 77–78) á 

framlagi kennara til þátttöku barna í fjórum finnskum leikskólum kom fram 

að kennararnir notuðu einna helst þá aðferð að ræða við börnin. Lykillinn að 

þátttöku barna fólst í næmni kennarans og virkni hans. 

Í rannsókn Sheridan og Samuelsson á leikskólastarfi í tíu sænskum og tíu 

þýskum leikskólum kom fram að þeir skólar þar sem börn gátu haft áhrif á 

ákvarðanir í skólastarfinu komu bestir út og þóttu bera af í gæðum. Töldu 

leikskólakennararnir það vera meginhlutverk kennara að stuðla að 

lýðræðislegum vinnubrögðum og skapa tækifæri til þeirra (Sheridan og 

Samuelsson, 2001, bls. 178–179). Eins og fram hefur komið í þessari 

rannsókn höfðu viðmælendur sterkar skoðanir varðandi þátttöku barna og 

lögðu sitt af mörkum til að efla hana í leikskólastarfinu. Kennararnir stuðluðu 

að henni og einkenndist hún af því að þeir ákváðu hvað væri í boði af því sem 

börnin fengju síðan að velja um innan ákveðins ramma. Einnig var áhersla 

lögð á mikilvægi þess að hver og einn einstaklingur fengi tækifæri til að tjá 

sig og hafa áhrif í leikskólasamfélaginu. Í rannsókn Guðrúnar Öldu 

Harðardóttur bentu niðurstöðurnar til ríkrar þátttöku barna en það sem skorti 

samkvæmt rannsókninni var að börnin hefðu frumkvæði en sameiginleg 

ákvarðanataka lá í miklum mæli hjá börnum og fullorðnum (Guðrún Alda 

Harðardóttir, 2014, bls. 18). Samræmist það niðurstöðum þessarar 

rannsóknar.  

Flestir kennararnir voru sammála um að starfið væri að breytast og að 

börnin fengju aukin tækifæri til þátttöku í eigin námi en var áður. 

5.4 Lýðræðisleg samræða og samvinna 

Í rannsókninni kom fram að viðmælendur töldu lýðræðislega samræðu 

mikilvæga og fela í sér tækifæri til samvinnu sem væri mikilvægt í 

lýðræðissamfélagi. Er það í samræmi við það sem stendur í 12. og 13. grein 

Barnasáttmála Sameinuðu þjóðanna en þar er fjallað um tjáningarfrelsi og 

skoðanafrelsi barna. Bae (1996, bls. 147) leggur áherslu á viðurkennandi 

samskipti í kenningum sínum og beinir þá kastljósinu að því að hlusta á börn 

og lesa í tjáningu þeirra. Í niðurstöðunum kemur fram að kennararnir töldu 

það vera hlutverk sitt að hlusta eftir vilja og löngunum barnanna. Einn 

kennarinn orðaði það svona: 
 

Þau vilja láta heyra í sér, þau vilja segja frá og við erum að reyna að 

gefa þeim tækifæri.  

 

Niðurstöðurnar sýndu að viðmælendum fannst lýðræðisleg samræða geta 

leitt til þess að skilningur á aðstæðum hvers og eins yrði meir metin. Að með 

samræðu væri hægt að þjálfa börnin til að takast á við erfið samskipti með 

því að hvetja þau til að láta í ljós tilfinningar sínar og læra að takast á við 

þær. Bae (2009, bls. 397–398) skilgreindi samskipti kennara á tvo vegu í 

þröngt og vítt sjónarhorn. Bendir allt til þess að kennararnir flokkist 

samkvæmt skilgreiningu Bae í það sem hún nefndi vítt sjónarhorn þar sem 

þeir lögðu áherslu á að hvetja börnin til að tjá skoðanir sínar, tilfinningar og 

hugsanir.  

Í viðtölunum kom fram hjá nokkrum kennurum að ný stefna hefði verið 

innleidd í leikskólann sem gengi meðal annars út á samræðu og samvinnu. 

Kennarar hefðu verið sendir á námskeið í kjölfarið á innleiðingu stefnunnar. 

Viðmælendur töldu það hafa verið árangursríkt og þeir væru mun færari í að 

tala við börn og notuðu öðruvísi og betri aðferðir í samvinnu við þau þar sem 

áhersla væri lögð á að byggja upp sjálfsmynd barnanna. Það væri orðið miklu 

algengara að kennararnir settust niður með börnunum og ræddu málin ef 

eitthvað kæmi upp á núna heldur en gert var áður. Einnig kom fram að 

kennarar nú á tímum hjálpuðu börnunum að leysa ágreining með því að fá 

þau til að tala saman og/eða tala við þau. Í ljósi þessara niðurstaðna er hægt 

að ætla að hugmyndir Bae (1996, bls. 147) um viðurkennandi samskipti eigi 

þarna við þar sem áherslan er lögð á að bera virðingu fyrir börnunum og 

hlusta á það sem þau hafa að segja. Á þann hátt styrkja þeir sjálfstraust þeirra 

í að tjá hugmyndir sínar og skoðanir. Þetta samrýmist einnig því sem Dewey 

(1966, bls. 12, 98) segir um mikilvægan þátt menntunar. Hann telur að 

menntun sé partur af félagslegri færni og þátttöku fólks innan samfélaga. 

Í rannsókninni kom fram að viðmælendur töldu að kennarar ættu að hlusta 

vel eftir þeim tækifærum sem gæfust með samræðu og samvinnu í huga. Því 

skipti það sköpum að grípa tækifærið í daglegri starfsemi leikskólans.  

5.5 Lýðræðislegar kennsluaðferðir 

Hér að framan hefur verið fjallað um það að lýðræði í leikskóla leiði af sér 

fjölbreyttar kennsluaðferðir. Öllum kennurunum þótti lýðræði í skólastarfi 

áhugavert og voru flestir þeirra tilbúnir til þess að stuðla að lýðræðislegum 

kennsluaðferðum. Fram kom hjá nokkrum viðmælenda að þeim þótti 

lýðræðislegar aðferðir vera flóknar og þeir væru oft hræddir við að missa 

stjórnina ef valdið færðist yfir til barnanna. Bae (1996, bls. 117–118) segir að 

kennarar eigi að spyrja sig oft, hvernig kennari er ég? Og hvernig kennari vil 

ég vera? Hún segir að sumir einstaklingar séu fastir fyrir og upplifa oft að 

þeir geti ekki breytt sér. Kemur það fram í setningum eins og „ég er bara 

svona“. Fyrsta skrefið í átt að breytingum er að þeir átti sig á því að þeir séu 

fastir fyrir en þeir eigi val um að bregðast við á annan hátt (Bae, 1996, bls. 

118–120). Þarna er hægt að leiða að því líkum að kennarinn sé fastur fyrir en 

geri sér grein fyrir því að hann eigi val og sé því staddur í fyrsta skrefinu í átt 

til breytinga. Að honum finnist lýðræðislegar aðferðir eftirsóknarverðar en 

hann sé óöruggur og hræddur um að það verði erfitt fyrir hann að breyta 

starfsháttum sínum. Sú upplifun að sjá börnin mjög ánægð þegar þau fengu 

að ráða einhverju sem sneri að þeim sjálfum og hafa áhrif í leikskólanum sé 

það sterk að kennarann langi til að tileinka sér lýðræðislegar aðferðir.  

Margir viðmælendur voru sammála um að þeim þætti lýðræðisleg 

vinnubrögð flókin, eins og fram hefur komið. Bae (2009, bls. 397–398) segir 

að kennari sem ætlar að tileinka sér lýðræðislegar aðferðir þurfi að vera 

hugmyndaríkur og tilbúinn að dreifa valdinu með börnunum. Það geti verið 

erfitt og krefjandi því það kalli á að hann þekki börnin vel.  

Til að tryggja lýðræðislegar kennsluaðferðir töldu viðmælendur 

nauðsynlegt að skólasamfélagið allt væri lýðræðislegt og allir þeir sem að 

stofnuninni kæmu væru meðvitaðir um að þar væri virkt lýðræði. Það væri 

ekki fyrst og fremst verið að kenna lýðræði, heldur einnig að lifa í lýðræði. 

Þeir töluðu um að þetta væri áskorun fyrir alla þá sem að skólasamfélaginu 

kæmu og ekki síst fyrir stjórnendur. Fram kom hjá Rodd (2006, bls. 13) að 

áhrifamiklir stjórnendur vita hvenær nota þurfi faglega dómgreind, styðja, ýta 

áfram og veita öðrum tækifæri.  

Nokkrir viðmælendanna sem tóku þátt í rannsókninni sögðu að þeir 

notuðu fjölbreyttar kennsluaðferðir í starfi sínu og voru taldar upp nokkrar 

því til stuðnings. Einn þeirra sagði að það hefði ýmislegt breyst í þeirra 

kennsluaðferðum eftir skólaheimsókn sem farin var til útlanda sem styddi við 

lýðræði í leikskólanum.  

Flestir voru viðmælendurnir sammála um að umhverfið þyrfti að bjóða 

upp á tækifæri barna til þátttöku og allir töluðu þeir um hversu mikilvægt 

þeim þætti að börnin fengju val um litlu atriðin. Þeir nefndu nokkur dæmi og 

meðal annars að eiga val um hvort þau fengju í morgunmat, morgunkorn eða 

hafragraut.  

Viðmælendur ræddu um að aukið lýðræði kallaði á breytingar sem væru 

oft á tíðum erfiðar fyrir marga. Bae telur að oft geti verið erfitt fyrir kennara 

að fylgja því eftir að efla þátttöku barna í leikskólanum því persónuleiki 

kennara sé mismunandi (Bae, 2006, bls. 8). Fram kom hjá viðmælendum að 

þeim fyndist að forsendan fyrir því að vera með lýðræðislegar 

kennsluaðferðir væri að skólinn væri lýðræðislegur og kennararnir væru með 

lýðræðislega samskiptahætti sín á milli.  

5.6 Breyttir starfshættir og ný sýn á börn  

Viðmælendur ræddu um að gerðar séu meiri kröfur um lýðræði í skólastarfi í 

dag en var hér áður fyrr. Þeir töluðu um að á síðustu árum hafi orðið 

umtalsverðar breytingar í þjóðfélaginu. Kennararnir töluðu um að með 

fjölbreyttari og aukinni menntun þeirra hefði sýn á börn breyst og 

starfsaðferðirnar hefðu orðið lýðræðislegri í kjölfarið. Samræmist þetta því 

sem kemur fram hjá Kristínu Dýrfjörð (2001, bls. 43–44) en hún segir að 

samhliða breytingum á leikskólastarfinu hafi sýn á barnið og uppeldi breyst. 

Nokkrir viðmælendur nefndu að þeir teldu ólíka sýn á börn birtast í því 

hvernig væri komið fram við þau og hvernig umhverfið væri skipulagt og 

stuðlað væri að þátttöku þeirra í daglegu lífi.  

Kennararnir sögðust sjá lýðræðið birtast í skipulagningu umhverfis 

leikskólans og hvernig stuðlað væri að þátttöku barnanna í daglegu lífi. Einn 

kennarinn sagði: 
 

Þetta var svona „nú á að föndra fyrir jólin“ og það eiga „ALLIR“ að 

gera músastiga.  

 

Leikskólakennararnir sögðu að það væri samt ennþá þannig að það væri 

mjög mismunanandi hvernig kennarar litu á lýðræði í leikskóla. Margir þeirra 

upplifðu breytingarnar sem orðið hafa á undanförnum árum sem mjög 

erfiðar.  

Niðurstöður benda til þess að á síðari árum hafa orðið talsverðar 

breytingar í leikskólastarfinu. Starfið er orðið barnamiðaðra og það heyrir til 

undantekninga að leikskólakennarar noti valdboðandi aðferðir.  

Hægt er að velta því fyrir sér hvort þessar breytingar hafi komið meðal 

annars í kjölfarið á nýjum áherslum námskrár og fjölbreyttari menntun 

leikskólakennara. Það liggur ljóst fyrir samkvæmt þessari rannsókn að 

viðhorf kennara eru misjöfn og breytingarnar sem orðið hafa á undanförnum 

árum liggja mismunandi vel fyrir þeim. Hvort heldur það hafi með áherslur á 

breytta starfshætti að gera eða breytta sýn á börn. Það má þó ætla að það 

haldist yfirleitt í hendur. Fram kemur hjá Jóhönnu Einarsdóttur (2010, bls. 

14) að nýjar kenningar og fræðilegar áherslur liggi að baki nýrri sýn á nám og 

þroska barna. 

Viðmælendur veltu fyrir sér af hverju þessar breytingar væru sumum 

erfiðari en öðrum, hvað hefði áhrif þar á? Nokkrir þeirra töldu að margir 

samverkandi þættir væru áhrifavaldar, eins og persónuleiki fólks, aldur og 

hvenær kennararnir hefðu útskrifast. Bae segir að persónuleiki kennara sé 

mismunandi og það sem einum finnst getur annar haft aðra skoðun á (Bae, 

2006, bls. 8). 

Allir viðmælendur nefndu að með aukinni áherslu á lýðræði í nýrri 

menntastefnu hefði starfið breyst. Lýðræði væri einn af sex grunnþáttum í 

íslenskri menntastefnu sem bæri að leggja áherslu á. Finna þyrfti leiðir sem 

væru færar til að tryggja börnum áhrif og þátttöku í starfinu. Einn 

viðmælendanna sagði að grunnþættirnir ættu að vera sýnilegir í skólastarfinu 

og skólabragnum því samkvæmt Aðalnámskrá leikskóla væri kennurum það 

uppálagt.  

5.7 Ný menntastefna og lýðræði 

Viðhorf og væntingar til uppeldis og menntunar birtast í stefnumörkun um 

skólastarf í hverju samfélagi fyrir sig. Í Aðalnámskrá leikskóla kemur fram 

að starfshættir leikskóla skulu meðal annars mótast af umburðarlyndi, 

kærleika og lýðræðislegu samstarfi (Mennta- og menningarmálaráðuneyti, 

2011, bls. 19). Allir þátttakendurnir voru ánægðir með aukna áherslu á 

lýðræði í menntastefnu Mennta- og menningarmálaráðuneytisins frá 2011. 

Flestir litu þannig á að þeir væru tilbúnir til að auka áherslu á lýðræði en eins 

og áður hefur verið sagt frá þá kom einnig fram óöryggi hjá hluta 

viðmælenda um framkvæmdina þar sem hægt væri að fara margar ólíkar 

leiðir. En fram kemur hjá Ólafi Páli Jónssyni og Þóru Björgu Sigurðardóttur 

(2012, bls. 13) að kennurum sé uppálagt að vinna með hugsjónina eða 

hugmyndina um lýðræði og finna til þess leiðir.  

Í niðurstöðunum kom fram að leikskólakennararnir töldu að í 

lýðræðislegum leikskóla ætti áherslan á mannréttindi að vera ofin inn í 

daglegar athafnir og reynslu og voru allir viðmælendurnir sammála um 

mikilvægi þess fyrir barnið sem einstakling. Samræmist það lögum um 

leikskóla því samkvæmt 2. gr. leikskólalaga nr. 90/2008 er sagt að 

leikskólastarf skuli mótast af umburðarlyndi, lýðræðislegu samstarfi, 

kærleika, virðingu fyrir manngildi, ábyrgð og jafnrétti.  

Greina mátti í svörum viðmælenda ánægju með aukna áherslu á gagnrýna 

hugsun og lýðræði í öllu skólastarfi og von um að það fæli í sér aukna 

meðvitund um að efla með barninu færni í samskiptum. Með þessum breyttu 

áherslum myndi án efa hæfni barnanna í samskiptum aukast. Viðmælendur 

komu inn á að það myndi líklega hjálpa til við að uppræta einelti sem svo oft 

byrjaði í leikskólum. Námskráin er leiðandi fyrir alla þá sem vinna að uppeldi 

og menntun barna í leikskólum. 

Það sem vakti hvað mesta athygli höfundar var þegar viðmælendurnir 

sögðu að þeim þætti ástæða til þess að hvetja til virkara samstarfs á milli 

skólastiga. Þeir töldu að samfella í námi væri mikilvæg fyrir lýðræði í 

skólastarfi og að byggt væri í grunnskólanum ofan á á þá þekkingu og færni 

sem börnin lærðu í leikskólanum. Einn kennarinn tók dæmi um dreng sem 

átti í erfiðleikum með samkiptahæfni sína. Kennararnir og nemandinn unnu 

að því að drengurinn bætti sig í samskiptum og hefði stjórn á reiði sinni. 

Þegar nemandinn fór síðan í grunnskólann var aðaláherslan lögð á námslegan 

árangur hans en ekki félagslegan þroska hans. Þá skipti orðið meira máli að 

hann næði stærðfræðikvóta vikunnar heldur en betri félagslegri færni. 

Samkvæmt þessu er greinilega þörf á samfellu milli skólastiga og að kennarar 

ræði saman um að byggja ofan á þá þekkingu sem fyrir er og markmið 

kennslunnar. Samkvæmt Dewey (2000a, bls. 37–38) ætti kennarinn að vera í 

því hlutverki að skapa námsumhverfi þar sem börnin geta nýtt fyrri reynslu til 

að efla þekkingu sína til áframhaldandi þroska. 

Svör viðmælenda sýndu fram á almenna ánægju með aukna áherslu á 

lýðræði í nýrri menntastefnu 2011. Leiða má líkum að því að hugsanlega líta 

kennarar á hina aukna áherslu á lýðræði sem tímamót í íslensku menntakerfi. 

Tímamót sem fela í sér aukin tækifæri fyrir nemendur okkar að vera virkir 

þegnar í lýðræðisþjóðfélagi þar sem lýðræðisþroski þeirra er undir okkur 

kominn.  

5.8 Leikskólinn sem lýðræðislegt samfélag 

Í Aðalnámskrá leikskóla kemur fram að fjölbreytileiki og viðurkenning er 

það sem lýðræðislegt leikskólastarf byggist á, sem og að virðing sé borin 

fyrir því að við höfum öll ólík sjónarmið (Mennta- og 

menningarmálaráðuneyti, 2011, bls. 35).  

Flestir viðmælendanna voru sammála um að þeir sjái áherslur í 

markmiðsgreinum laga um leikskóla speglast í leikskólasamfélaginu. Nokkrir 

þeirra sögðu að þeir teldu hlutverk stjórnenda leikskóla vera að leggja 

grundvöll fyrir lýðræðið í leikskólanum því það krefðist víxlvirkni milli 

viðkomandi einstaklinga og umhverfi hans (Arna H. Jónsdóttir, 2003, bls. 

167; Bush og Middlewood, 2005, bls. 85). Þeir töldu að ef kennari ætti að ná 

árangri í starfi og njóta kennslunnar á grundvelli eigin hugsjóna og 

sannfæringar þyrfti stjórnandi að skapa umræðugrundvöll innan skólans.  

Fram kom að kennararnir voru tilbúnir að rýna í starfshætti sína með það 

að markmiði að bæta hæfni sína og færni. Þeir gerðu allir miklar kröfur til sín 

og vildu standa sig vel í starfi. Bae, (1996, bls. 118–120) segir kennara eiga 

að spyrja sig reglulega að því hvernig kennari hann sé og hvernig kennari 

hann vilji vera. Hvaða þættir eru eftirsóknarverðir hjá kennurum? Í nýlegri 

grein Sigrúnar Aðalbjarnardóttur (2015, bls. 2–3) segir hún þátttöku fólks í 

ákvörðunum um samfélagsmál sé ein meginstoð lýðræðis og því mikilvægt 

að ala upp kynslóð sem lætur sig samfélagsmál varða. 

Nokkrir viðmælenda efuðust um eigin færni í því að beita lýðræðislegum 

aðferðum í leik og kennslu en þeir voru tilbúnir til að sækja sér menntun til 

að bæta við sig hæfni og færni. Það kom fram hjá einum viðmælenda að hann 

ætti erfitt með að sleppa taumnum, hann þyrfti að þjálfa sig í því en ekki 

missa stjórnina. Dewey (1916, bls. 100, 115) sagði að lýðræði í skólastarfi 

fæli í sér að taka skynsamlegar ákvarðanir eftir kringumstæðum hverju sinni.  

Greina mátti í svörum viðmælenda að það væri álitamál hjá mörgum 

hvernig starfa ætti í anda lýðræðis en flestum þeirra var samt umhugað að 

efla færni og hæfni sína til að koma til móts við þroska, getu og áhuga 

barnanna. Nokkrir viðmælenda nefndu að þeir hefðu farið á námskeið sem 

snerist um samskipti við börn og samskipti milli þeirra. Þeim fannst 

námskeiðið hafa eflt þá faglega og gert þá hæfari í að láta börnin leysa 

ágreiningsmál sín á milli.  

Viðmælendurnir voru sammála um að í lýðræðislegum skóla væri lögð 

áhersla á fjölbreyttar leiðir til að koma til móts við ólíka nemendur og það 

væri eftirsóknarvert að starfa í slíkum skóla. Samkvæmt Aðalnámskrá 

leikskóla kemur fram að í leikskóla eigi að kenna barni lýðræðisleg 

vinnubrögð (Mennta- og menningarmálaráðuneyti, 2011, bls. 35). Höfundur 

veltir þá fyrir sér þeirri staðreynd að niðurstöður þessarar rannsóknar benda 

til þess að mikilvægt sé fyrir kennara að skoða hugtakið lýðræði nánar, skoða 

þær skilgreiningar og hugmyndir sem á bak við það liggur. Fram kemur hjá 

Ólafi Páli Jónssyni (2010, bls. 28–29) að samkvæmt Dewey er ekki hægt að 

tala um lýðræðislegt samfélag ef fólkið sjálft er ekki lýðræðislegt í eðli sínu.  

5.9 Samantekt og svör við rannsóknarspurningu  

Í þessum kafla eru niðurstöður dregnar saman og rannsóknarspurningunum 

svarað en þær eru: Hver er sýn leikskólakennara á lýðræði í leikskólum? 

Viðbótarspurning er: Hvernig telja leikskólakennarar að efla megi 

lýðræðislegar aðferðir í leikskóla? 

Dewey telur lýðræðislegar kennsluaðferðir fólgnar í þeim tækifærum sem 

börn fá til að taka þátt í og móta umhverfi sitt. Hugmyndir Deweys og Bae 

um góða kennsluhætti taka mið af því að börn verði virk og sjálfstæð með 

sterka og góða sjálfsmynd og eigi auðvelt með þátttöku í lýðræðislegu 

samfélagi. 

Markmið rannsóknarinnar var að auka skilning höfundar og þekkingu á 

sýn leikskólakennara á lýðræði og hvernig þeir teldu að auka mætti þátttöku í 

lýðræðislegum aðferðum í leikskóla. Í upphafi rannsóknarinnar var lagt af 

stað með þær spurningar í huga. Spurningarnar snerust um hvað og hvernig 

skólar væru lýðræðislegir og hver skilningur og sýn kennara á lýðræðislegar 

kennsluaðferðir væru. Höfundur telur að markmiðum rannsóknarinnar um að 

auka skilning sinn á lýðræði í skólum og auka sýn kennara hafa náðst. 

Í rannsókninni kom í ljós að huga þarf vel að samskiptunum innan leik-

skólasamfélagsins og hlúa þarf að því að skapa aðstæður og lýðræðislegan 

vettvang fyrir umræður þar sem kennarar ræða saman á jafnréttisgrundvelli 

og byggja upp traust í starfsmannahópnum. 

Niðurstöðurnar sýndu einnig að viðmælendur voru sammála um að það 

mætti samþætta hugmyndir og skoðanir kennara og stjórnenda um lýðræði í 

skólastarfi og mikilvægi þess á vettvangi skólans. Fram kom að kennurum 

þótti skipta miklu máli að þeir sem ynnu saman í leikskólanum hefðu svipaða 

sýn til lýðræðis í leikskóla og stefndu að sömu markmiðum.  

Eins og fram hefur komið er lýðræði einn af sex grunnþáttum í íslenskri 

menntastefnu. Þar sem leggja ber áherslu á, eins og kom fram í niðurstöðum 

rannsóknarinnar, að flestir kennararnir hugi gaumgæfilega að því í daglegu 

lífi og starfi í leikskólanum hvernig mögulegt er að tryggja börnum áhrif og 

þátttöku. Það kom einnig fram að viðmælendunum þótti ekki alltaf ljóst í 

hverju lýðræðislegir starfshættir fælust og hvernig lýðræðislegt 

námsumhverfi ætti að vera uppbyggt, og voru þeir oft á tíðum óöruggir. 

Áberandi var að þeir horfðu hver til annars og voru almennt mjög hrifnir af 

þeim kennurum sem notuðu lýðræðislegar aðferðir í kennslu því árangurinn 

sáu þeir í ánægju barnanna. Að því tilefni veltir höfundur fyrir sér hvort ekki 

sé hægt að nýta þá þekkingu, reynslu og styrkleika kennara sem öruggir eru í 

lýðræðislegum kennsluaðferðum til að styðja við aðra kennara á markvissan 

hátt.  

Niðurstöður þessarar rannsóknar eru samsvarandi niðurstöðum rannsókna 

Guðrúnar Öldu Harðardóttur (2014, bls. 5), Hrannar Pálmadóttur, Þórdísar 

Þórðardóttur (2007, bls. 127) og Jóhönnu Einarsdóttur (2001, bls. 160–161) 



75 

um að viðhorf kennara birtist í athöfnum þeirra og orðum og speglist í 

leikskólastarfinu.  

Einnig sýna niðurstöður þessarar rannsóknar það sama og það sem kemur 

fram í niðurstöðum rannsóknar Kristínar Dýrfjörð (2006) um að 

leikskólakennurum finnist lýðræði vera að borin sé virðing fyrir náunganum 

og hlustað sé á viðkomandi. Í þeirri rannsókn kom einnig fram það sama og 

kom fram í þessari rannsókn að fyrsta skilgreining leikskólakennara á 

hugtakinu lýðræði væri að það væri réttur meirihlutans til ákvarðanatöku og 

að stjórna með kosningu. Í rannsókn Ingimars Ólafssonar Waage (2012, bls. 

65) á viðhorfi grunnskólakennara til lýðræðis kom fram að algengast var að 

lýðræði væri lagt að jöfnu við jafnrétti og þar á eftir komu mannréttindi. Í 

þessari rannsókn kom orðið jafnrétti ekki fyrir en mannréttindi voru 

viðmælendum ofarlega í huga. Í rannsókn Guðrúnar Öldu Harðardóttur 

(2014, bls. 18) bentu niðurstöðurnar til ríkrar þátttöku barna sem er í 

samræmi við þessa rannsókn en samkvæmt þeirri rannsókn kom fram að 

börnin höfðu frumkvæði. Sameiginleg ákvarðanataka lá hjá börnum og 

fullorðnum en það samræmist einnig niðurstöðum þessarar rannsóknar. Hægt 

er að sjá samræmi á milli niðurstöðu þessarar rannsóknar og rannsóknar 

Salminen (2013, bls. 77–78) að kennararnir notuðu einna helst þá aðferð að 

ræða við börnin, bæði til að búa til reglur í hópnum og til að komast að 

samkomulagi. Sú rannsókn leiddi í ljós að lykillinn að þátttöku barna fólst í 

næmni kennarans og virkni hans og samræmist það niðurstöðum höfundar. Í 

rannsókn Örnu H. Jónsdóttur (1999) kom fram að kröfur starfsfólks til 

stjórnenda og leikskólastjóra á möguleika þeirra til starfsþróunar voru 

áberandi og kom það einnig fram í þessari rannsókn.  

Niðurstöður benda til þess að tvennt þurfi að koma til til þess að skóli geti 

talist lýðræðislegur. Það er að kennararnir séu lýðræðislega hugsandi og að 

skólasamfélagið byggi á lýðræðislegum gildum, þar sem bæði börn og 

fullorðnir sem að samfélaginu komi búi yfir sjálfsáliti, sjálfsvirðingu og 

hæfileika til að treysta hvert öðru. Kennararnir sem þátt tóku í rannsókninni 

höfðu verið í námi á síðustu tíu árum og gefa niðurstöður til kynna að 

nýútskrifaðir kennarar séu opnir fyrir að tileinka sér lýðræði í starfi og 

þátttöku barna.  

Þær lýðræðislegu kennsluaðferðir sem að mati viðmælenda virtust ríkjandi 

voru val, stýrt val, bæði val sem stöðvavinna og val um smáu atriðin sem 

tengjast daglegu starfi í leikskólanum.  

Kennararnir sögðu að þótt þeir aðhylltust lýðræðislegar aðferðir í 

leikskóla væri ekki hægt að láta börnin stjórna öllu og það væru skil á milli 

algjörrar stýringar og þess að hafa einhverja stýringu á barnahópnum. Töldu 

þeir ekki hægt að komast hjá stýringu ef ætti að koma til móts við ólík börn í 

stórum barnahópi.  

Það má segja að það sé tiltölulega nýtt hlutverk fyrir skólana að taka þátt í 

að móta samfélag sitt á lýðræðislegan máta, þótt lýðræðið hafa átt sess í 

Aðalnámskrá leikskóla síðan 1999. Höfundur telur að til þess að átta sig á í 

hverju lýðræðislegt skólastarf felst þarf að skilgreina þá þætti sem gera 

starfið og leikskólasamfélagið lýðræðislegt og styðja markvisst við þá. Þar 

kemur stuðningur skólastjórnenda við sögu og vel skipulögð fagleg umræða 

um hugmyndir kennara um lýðræði í skólastarfi.  

Svarið við rannsóknarspurningunum er því: Að sýn leikskólakennara á 

lýðræði er sú að kennarar telja það vera að virðing sé borin fyrir rétti 

einstaklingsins og að hlustað sé á viðkomandi. Þá fannst kennurunum að 

leggja þyrfti áherslu á samræðu og samvinnu í samskiptum við bæði börn og 

fullorðna. Leikskólakennararnir, sem þátt tóku í rannsókninni, töldu að eftir 

því sem viðhorf kennara til lýðræðis væri ríkara leiddi það af sér fjölbreyttari 

og lýðræðislegri kennsluhætti. Það hentaði fjölbreyttari hópi nemenda og 

hjálpaði börnum oft til aukins þroska og til að takast á við erfiðar aðstæður í 

samskiptum. Flestir kennararnir töldu kennsluaðferðir sínar vera fjölbreyttar 

en sumir voru óöruggir og skorti sjálfstraust til að auka lýðræðið innan 

barnahópsins. 

Svarið við viðbótarspurningunni er því: Að leikskólakennararnir litu svo á 

að þeirra hlutverk væri að hugsa verkefnin út frá börnunum. Með því að 

hlusta á þau, hvetja þau til að taka þátt og sjá til þess að þau fengju tækifæri 

til að efla frumkvæði sitt og sjálfstæði. Til að svo geti orðið væri áríðandi að 

lesa í ólíkar tjáningarleiðir þeirra og gefa þeim tækifæri til að láta hugmyndir 

sínar í ljós á sem fjölbreyttastan hátt. Þeir töldu áríðandi að þekkja og 

skilgreina þá þætti sem stuðla að þátttöku barna í leikskólanum til að styðja 

markvisst við þá. Kennurunum þótti mikilvægt að skipuleggja skólastarfið 

með lýðræði og þátttöku barna í huga.  

Niðurstöðurnar benda því til að þeir reyni að hlusta á börnin til að efla 

sjálfstæði þeirra og því má segja að þeir vinni með kenningar Dewey og Berit 

Bae um lýðræði og þátttöku barna. 

Þar sem höfundur er að útskrifast á áherslusviðinu stjórnun og forysta 

fannst honum áhugavert að fá fram sýn kennara til lýðræðislegra starfshátta 

því eins og fram hefur komið sýna niðurstöður fjölda rannsókna að í 

skólastarfi sé viðhorf kennara sterkur áhrifavaldur hvað viðkemur starfshætti 

innan skóla. 

6. Lokaorð 

Greint hefur verið frá niðurstöðum úr viðtölum við leikskólakennara um sýn 

þeirra á lýðræði og þátttöku barna í leikskólum. Spurningarnar sneru að 

flestum þeim þáttum sem snúa að daglegu lífi í leikskólanum. Var það gert í 

þeim tilgangi að nálgast á sem fjölbreyttastan hátt viðfangsefni rannsóknar-

innar.  

Þar sem rannsóknin var afmörkuð og náði einungis til tveggja leikskóla og 

fárra kennara er ekki hægt að alhæfa niðurstöður hennar yfir á aðra leikskóla 

eða kennara.  

Niðurstöður rannsóknarinnar benda til þess að misjafnt sé hvernig 

kennarar vinna með lýðræði þótt verið sé að vinna í meginatriðum í anda 

Aðalnámskrár leikskóla. Mörgum þeirra finnst lýðræðisleg vinnubrögð kalla 

á flóknar aðgerðir og má leiða að því líkum að það hafi með marga 

samverkandi þætti að gera og einn af þeim snúi að viðhorfi þeirra til 

lýðræðis.  

Ljóst er að starf kennarans er í eðli sínu margþætt og oft á tíðum flókið. 

Þjóðfélagið hefur tekið breytingum og áherslurnar í skólastarfi breyst 

samhliða. Í breyttu þjóðfélagi er lögð áhersla á að skoðanir barna séu virtar 

og að á þau sé hlustað. Kennarar þurfa því að finna lausnir og leiðir að því 

marki. Kennarar og stjórnendur skóla 21. aldarinnar ættu því að hafa annars 

konar þekkingu og færni en áður til að mæta breyttum áherslum í skólastarfi. 

Veltir höfundur því fyrir sér í því samhengi hvort öflugt lýðræðislegt 

skólastarf sé það sem koma skal og eigi eftir að eflast á næstunni en það komi 

til með að taka sinn tíma. 

Það má ætla að með aukinni áherslu á lýðræði í Aðalnámskrá leikskóla 

2011 sé verið að leggja grundvöll að aukinni lýðræðislegri þátttöku barna og 

nýrri hugsun. Ljóst er að skólinn er sú stofnun sem lagt getur grunninn að 

þeirri hugsun og reynslu.  

Eftir að hafa framkvæmt þessa rannsókn telur höfundur sig betur í stakk 

búinn til að mæta þessum auknu kröfum þar sem skilningur hans á lýðræði 

hefur aukist til muna. Einnig telur hann að hann muni koma til með að styðja 

við lýðræði og þátttöku barna í skólastarfi og vera talsmaður þess þar sem 

lýðræði og mannréttindi eru honum ofarlega í huga, eins og kom fram hér í 

inngangi.  

Niðurstöður rannsóknarinnar benda til að sýn kennara á lýðræði í 

skólastarfi liti starfshætti þeirra. Kennararnir litu oft ólíkum augum á 

lýðræðið í skólastarfi og veltu viðmælendur því fyrir sér hvort að rætur þess 

liggi í einstaklingseðlinu. Út frá þeim vangaveltum þætti höfundi áhugavert 

að skilja betur sýn stjórnenda á hlutverk sitt í leikskóla sem byggir á 

lýðræðislegum stafsháttum og gildum.  

Fylgiskjal 1 Bréf sent fræðslustjóra 

 

Neskaupstaður 5. júní 2015 

 

Fræðslustjóri 

 

Ég undirrituð stunda meistaranám við kennaradeild Háskólans á Akureyri og 

vinn að lokaritgerð minni, undir leiðsögn prófessors Guðmundar Heiðars 

Frímannssonar. Tilgangur rannsóknarinnar er að fá fram sýn 

leikskólakennara á lýðræði í leikskóla og hversu mikilvægt þeim finnist að 

vera með lýðræðisleg vinnubrögð.  

Ég hef haft samband við Persónuvernd og fengið að vita að rannsóknin sé 

ekki tilkynningarskyld. 

Ég óska eftir að fá formlegt leyfi til að hafa samband við stjórnendur í 

tveimur af leikskólum Fjarðabyggðar í leikskólanum Sólvelli í Neskaupstað 

og leikskólanum Dalborg Eskifirði til gagnaöflunar vegna rannsóknar minnar 

þar sem mun hafa samráð við stjórnendur um val á viðmælendum.  

Rannsóknaraðferðin er eigindleg og var valin með það í huga að slíkar 

rannsóknir draga upp mynd af sýn og reynslu viðmælanda. Ég mun taka 

viðtöl við átta leikskólakennara, einstaklingsviðtöl og rýnihópaviðtöl. 

Einstaklingsviðtöl við tvo úr hverjum skóla og eitt rýnihópaviðtal við 

leikskólakennara úr báðum skólum. Viðtölin verða hljóðrituð og afrituð 

þannig að ekki verði hægt að rekja þau til skóla eða einstaklinga. 

Hljóðskránni verður eytt að rannsókn lokinni. Verklok rannsóknarinnar eru 

áætluð vorið 2016. 

 

Með von um gott samstarf, 

____________________________________________ 

Fanney Halldóra Kristjánsdóttir (fanneykrist@gmail.com) 

meistaranemi við Háskólann á Akureyri, 

Hug- og félagsvísindadeild, Kennaradeild‒menntavísindabraut. 

Fylgiskjal 2 Bréf sent skólastjórum 

 

Fjarðabyggð 5. júní 2015 

Ágæti skólastjóri 

 

Ég undirrituð stunda meistaranám við kennaradeild Háskólans á Akureyri 

og vinn að lokaritgerð minni, undir leiðsögn prófessors Guðmundar 

Heiðars Frímannssonar. Tilgangur rannsóknarinnar er að fá fram sýn 

leikskólakennara á lýðræði í leikskóla og hversu mikilvægt þeim finnst að 

vera með lýðræðisleg vinnubrögð. 

Ég óska eftir því hjá þér að fá að taka viðtöl vegna rannsóknar minnar við 

leikskólakennara og hvort þú gætir vísað mér á viðmælendur sem ég mun 

svo vera í sambandi við. 

Rannsóknaraðferðin er eigindleg og er sú aðferð valin með það í huga að 

slíkar rannsóknir draga upp mynd af sýn og reynslu viðmælanda. Viðtölin 

verða hljóðrituð og afrituð þannig að ekki verði hægt að rekja þau til skóla 

eða einstaklinga og verður hljóðskránni eytt að rannsókn lokinni. Verklok 

rannsóknarinnar eru áætluð vorið 2016. 

Ég hef haft samband við Persónuvernd og fengið þær upplýsingar frá 

þeim að rannsókn sem þessi sé ekki tilkynningarskyld til þeirra. Einnig 

hef ég haft samband við fræðslustjóra Fjarðabyggðar og fengið leyfi fyrir 

rannsókninni hjá honum. 

 

 

Með von um gott samstarf, 

 

____________________________________________ 

Fanney Halldóra Kristjánsdóttir (fanneykrist@gmail.com) 

meistaranemi við Háskólann á Akureyri, 

Hug- og félagsvísindadeild, Kennaradeild‒menntavísindabraut. 

Fylgiskjal 3 Bréf sent leikskólakennurum 

 

Neskaupstaður, júní 2015 

Kæri leikskólakennari,  

 

Ég undirrituð stunda meistaranám við kennaradeild Háskólans á Akureyri 

og vinn að lokaritgerð minni, undir leiðsögn prófessors Guðmundar 

Heiðars Frímannssonar. Tilgangur rannsóknarinnar er að fá fram sýn 

leikskólakennara á lýðræði í leikskóla og hversu mikilvægt þeim finnist að 

vera með lýðræðisleg vinnubrögð. Til að afla gagna fyrir rannsóknina er 

áætlunin að taka eitt rýnihópviðtal við fjóra leikskólakennara og fjögur 

einstaklingsviðtöl. Í þeim tilgangi vil ég bjóða þér að taka þátt í 

rannsókninni. Þátttaka þín er mér mikils virði og verður fyllsta trúnaði 

gætt í því sem þú kemur til með að segja mér. Ég mun kynna niðurstöður 

verkefnisins með velferð þína í huga og þú getur treyst því að nafn þitt eða 

þau nöfn sem þú nefnir munu hvergi koma fram í gögnunum. Viðtalið 

mun taka um það bil 40 mínútur og verður það tekið á stað þar sem engin 

utanaðkomandi truflun á sér stað. Viðtalið tek ég upp á lítið 

hljóðupptökutæki og afrita það síðan frá orði til orðs. Það er ósk mín að 

þessi rannsókn stuðli að því að skólastarfið miði að virkri þátttöku 

nemenda í lýðræðissamfélagi innan skólans og að hægt verði að nýta 

niðurstöðurnar til að skerpa á einum af sex námssviðum leikskólans þ.e. 

lýðræði og mannréttindi.  

Leiðbeinandi minn og ábyrgðarmaður er Dr. Guðmundur Heiðar 

Frímannsson, prófessor við kennaradeild Háskólans á Akureyri. 

Ráðunautur minn er Kristín Dýrfjörð, dósent við kennaradeild Háskólans 

á Akureyri. 

Ef þú ert tilbúin/n að taka þátt eða einhverjar spurningar vakna bendi ég 

þér á að hafa samband við mig. annað hvort símleiðis eða í gegnum 

tölvupóst.  

Með kærri kveðju og fyrirfram þakklæti,  

____________________________________________ 

Fanney Halldóra Kristjánsdóttir (ha130088@unak.is) 

meistaranemi við Háskólann á Akureyri.  

Hug- og félagsvísindadeild, Kennaradeild‒menntavísindabraut.  

Fylgiskjal 4 Tilkynning til Persónuverndar 

Fylgiskjal 5 Viðtalsramminn 

 

1. Hvernig skilja þátttakendur hugtakið lýðræði? 

2. Hvað er það sem þú telur vera lýðræðislega athöfn hjá börnunum? 

a. Geturðu nefnt dæmi? 

b. Hvernig telur þú þig geta stutt við slíkar athafnir? 

3. Hvað finnst þér að felist í lýðræðislegum vinnubrögðum hjá 

leikskólakennurum? 

a. Getur þú nefnt dæmi? 

4. Finnst þér gefast nóg tækifæri til að vera með lýðræðisleg 

vinnubrögð í leikskólanum? 

a. Geturðu nefnt dæmi? 

5. Styður hugmyndafræði leikskólans við lýðræðisleg vinnubrögð? 

6. Hvað er það sem þú/þið gerið á deildinni til að efla lýðræðiðslegt 

starf?  

7. Hvaða tækifæri hafa börnin til þess að hafa áhrif á starfið í 

leikskólanum? 

a. Hvernig telur þú að stuðla megi að aukinni þátttöku barna í 

starfinu? 

8. Hvað gera leikskólakennarar til þess að hafa áhrif á lýðræðisþroska 

barnanna? 

9. Hver er sýn leikskólakennara á aukna áherslu á lýðræði í nýrri 

menntastefnu mennta- og menningarmálaráðuneytisins? 


